
Уступ
Хочаце — верце, хочаце — не, але болывасць з гэтых 

казак расказаў мне Дняпро. Так, так, менавіта Дняпро, 
самая вялікая і знакамітая беларуская рака!

Вы, магчыма, мне не паверыце і скажаце, што рэкі 
не размаўляюць. Што ж, у жыцці яно, магчыма, і так, 
а вось у казках могуць размаўляць не толькі жывёлы 
альбо расліны, а нават рэкі, азёры, вялізныя камяні- 
валуны. А каб пачуць іх — трэба проста любіць казкі. 
А яшчэ трэба вельмі любіць нашу беларускую прыроду 
за яе казачную прыгажосць і непаўторнасць.

Дняпру ўжо шмат гадоў. Так шмат, што мы можам 
называць яго дзядулем Дняпром. Нарадзіўся Дняпро (як 
і ўсе іншыя, дарэчы, беларускія рэкі і азёры) вельмі 
даўно, больш за дванаццаць тысяч гадоў таму. У той 
далёкі час паўночную частку беларускай зямлі пакрываў 
ледавік, падобны на той, які зараз маецца ў Антарктыдзе. 
На астатняй жа тэрыторыі нашай краіны была суровая 
і бязлесая тундра з доўгай халоднай зімой і кароткім 
не вельмі цёплым летам.

А потым клімат нечакана стаў мяняцца да лепшага. 
Адбылося значнае пацяпленне, і велічэзны ледавік 
пачаў хутка раставаць. Бачылі, пэўна, як таюць вясной 
снегавыя гурбы і як бягуць тады з-пад іх да рэчак 
жэўжыкі-раўчукі? Вось так пабеглі раўчукі і з ледавіка, 
толькі былі яны вялізнымі і магутнымі — сапраўдныя 

вадзяныя патокі. I памчалі на поўдзень, да Чорнага 
мора... А самы вялізны і магутны з гэтых патокаў стаў 
потым Дняпром. Астатнія ж зрабіліся прытокамі Дняпра. 
Гэта Бярэзіна, Сож, Прыпяць... і шмат іншых дробных 
рэчак і рачулак.

Ледавіка таго даўно ўжо няма, а рэкі гэтыя па-ранейшаму 
спраўна нясуць свае воды да Чорнага мора. «Адкуль жа 
яны бяруць зараз столькі вады?» — спытаецеся вы. Ды 
перш-наперш з маленькіх раўчукоў, якія працягваюць 
спраўна іх жывіць. А як гэта адбываецца, раскажа 
першая казка дзядулі Дняпра.



Тры раўчукі

Мінула зіма, лютая, халодная, і прыйшла ў лес нарэш- 
це вясна-прыгажуня. Прыгрэла зверху цёплае вяс- 
новае сонейка, растапіла-разварушыла гурбы снегавыя. 

Прачнуліся пад снегам і жэўжыкі-раўчукі.
— Гайда да рэчкі! — крыкнуў першы раўчук і па- 

бег-пацёк хуценька ў бок рэчкі-невялічкі лясной. Бя- 
жыць, спяшаецца... Глядзіць — а побач з ім ужо і другі 
раўчук імчыць.

— Ты куды, дружа, бяжыш-спяшаешся? — пытаецца ён 
у першага раўчука.

— Да рэчкі-невялічкі, што па ўскрайку нашага лесу 
працякае, — адказвае першы раўчук. — А ты куды?

— I я да гэтай жа рэчкі! — кажа другі раўчук. — 
Пабеглі разам?

Бягуць раўчукі разам, сонейку вясноваму радуюцца. 
Глядзяць, а непадалёк ад іх трэці раўчук з-пад снегу 
выбіраецца.

— Айда з намі! — крычаць яму раўчукі. — Утрох нам 
куды лягчэй будзе да рэчкі-невялічкі дабрацца!

А трэці раўчук толькі паглядзеў у іх бок пагардліва 
і далей пабег, сам па сабе.

— He жадаю я, — крычыць, — з вамі разам бегчы! 
Вы мне толькі перашкаджаць будзеце! Дый навошта мне 
да нейкай малюпасенькай рэчкі спяшацца! Я да самога 
мора-акіяна дабегчы жадаю!

Пераглянуліся сябры-раўчукі.

— Добра! — кажуць. — He хочаш з намі — не трэба! 
Бяжы адзін.

Трэці раўчук і пабег адзін. Бег ён, бег, праз купіны-кар- 
чажыны лясныя перабіраўся, гурбіны-сумёты знізу пра- 
точваў, у кожнай калдобінцы для працяглага адпачынку 
затрымліваўся. Урэшце зусім з сіл выбіўся. Спыніўся, па 
баках аглядацца пачаў.

«Дзе ж тое мора-акіян? — думае. — Ці доўга мне 
яшчэ да яго бегчы?»

Глядзіць — блішчыць удалечыні штосьці на сонцы, 
вада нейкая вялікая. Узрадаваўся наш раўчук вельмі, 
у бок той хуценька павярнуў. Дабег да вады гэтай, 
боўтнуўся ў яе хутчэй.

— Хто ты? — пытаецца. — Часам не мора-акіян?
— Яшчэ чаго! — адказвае вада. — Ды я лужына звы- 

чайная, вясновая.
— Тады ты мне не патрэбна! — кажа раўчук. — Я да- 

лей пабягу, бо мне ў мора-акіян трэба!
Ірвануўся ён, паспрабаваў з лужыны выбрацца... ды 

толькі нічога ў яго не атрымалася. Моцна лужына тры- 
мае.



— Нікуды ты ад мяне не ўцячэш! — кажа яна раў- 
чуку. — Тут са мной і застанешся назаўсёды!

I давялося трэцяму раўчуку ў лужыне гэтай застацца.
А што ж першыя два?
А яны разам усё далей і далей беглі. Адзін аднаму 

ў бедах-нягодах дапамагалі, усе цяжкасці разам пера- 
адольвалі. I так дабраліся сябры нарэшце да рэчкі- 
невялічкі лясной.

А рэчка тая маленькая ўжо ў сапраўдную вялікую 
раку ўпадала. А тая рака — у яшчэ большую. Ну, а ўжо 
ад той магутнай ракі і да мора-акіяна рукой падаць.

Вось такая была першая казка, якую расказаў мне 
дзядуля Днепр. А яна, да ўсяго іншага, яшчэ і павучаль- 
ная, бо апавядае пра сяброўства, пра тое, што разам 
з сапраўдным сябрам усе цяжкасці і перашкоды куды 
лягчэй пераадольваць. А вось калі ты сябраваць не ўмееш 
і, наогул, сябе вышэй за іншых ставіш — можа здарыцца 
з табой тое ж, што здарылася з трэцім раўчуком.

Але, як я ўжо казаў, у Днепр упадаюць не толькі 
малыя раўчукі і невялікія рачулкі, але і такія магутныя 
рэкі, як Бярэзіна, Сож, Прыпяць. Кожная з гэтых рэк мае 
сваю цікавую гісторыю, і я абавязкова іх вам раскажу. 
Але пачну з гісторыі Дняпра...

о Крыху гісторыі
J Што ведалі людзі пра Днепр у старажытнасці

Вядома ж, і ў глыбокай старажытнасці на бера- 
гах Дняпра (як і на берагах іншых беларускіх рэк) 

@ жылі першабытныя плямёны. Яны нават змянялі 
адно другое: хтосьці прыходзіў, хтосьці вымушаны 
быў пад іх націскам перамяшчацца ў іншыя месцы.

Мы ведаем усё гэта дзякуючы раскопкам. Археолагі 
(спецыялісты, якія вывучаюць мінулае) знаходзяць на 
берагах Дняпра розныя прылады працы, якія калісь- 
ці выкарыстоўваліся людзьмі. Гэта каменныя сякеры, 
зброя з каменнымі ці касцянымі наканечнікамі, глі- 
няны посуд. А больш познія плямёны пачалі вы- 
карыстоўваць для сваіх прылад працы металы: спа- 
чатку медзь і бронзу, затым жалеза...

Але людзі, якія тады жылі на берагах Дняпра, 
не мелі яшчэ сваёй пісьменнасці і таму не змаглі 
пакінуць нам пра сябе аніякіх звестак: ні на якой 
мове яны размаўлялі, ні як называлі сваё племя 
і тую раку, каля якой пасяліліся...

Напрыклад, дзякуючы вучоным мы ведаем, што 
ў другой палове V тысячагоддзя да нашай эры 
ў вярхоўі Дняпра і Сожа жыла верхнедняпроўская 
група плямён. Але, вядома ж, самі яны называлі сябе 
па-іншаму... Гэта нашы вучоныя далі ім такую назву.

To былі плямёны паляўнічых, якія займаліся ры- 
балоўствам і збіральніцтвам. Металаў яны яшчэ не 
ведалі, як не ведалі і земляробства з жывёлагадоў- 
ляй.

А вось больш познія плямёны, якія прыйшлі 
сюды ў канцы III тысячагоддзя да нашай эры, ужо 
мелі медныя і бронзавыя прылады працы (і камен- 
ныя таксама). Гэтыя плямёны засвоілі земляробства 
і жывёлагадоўлю, а гліняны посуд упрыгожвалі адбіт- 
камі шнура (таму сучасныя вучоныя празвалі гэтыя 
плямёны «шнуравікамі»). Іх мовы мы таксама не 
ведаем і, вядома ж, не ведаем, як называлі яны 
ў той далёкі час раку Дняпро...

А потым сюды прыйшлі індаеўрапейскія плямёны: 
спачатку балты, а затым славяне. I нам вядома, што 
апошнія называлі Дняпро Славуцічам.

А старажытныя грэкі празвалі яго Барысфенам...

— Ды хопіць ужо гэтай гісторыі! — нечакана прабурчаў 
дзядуля Дняпро, перапыняючы мой аповед. — Бачыш, 
дзеці стаміліся, яны казак ад нас чакаюць!

- Але ж я не ведаю казак! — ажно разгубіўся я. — 
Што ж нам рабіць?

— He бяда! — усміхнуўся дзядуля Дняпро. — Казкі 
ведаю я, і даволі шмат!

— А пра каго твае казкі, дзядуля Дняпро? — не ўтры- 
маўся, каб не пацікавіцца, я. — Напэўна ж, пра рыб 
рачных?

— I пра рыб таксама, — адказаў мне Дняпро. — Бо 
жыве ў маіх водах шмат разнастайных рыб, і пра кож- 
ную з іх я асобную казку маю.

— Тады раскажы нам хоць якую з іх, — папрасіў я.
I дзядуля Дняпро пачаў расказваць казку пра плотак, 

якія вельмі танцаваць любілі.

Пра плотак — 
вясёлых малодак

Жылі-былі ў рэчцы плоткі, бесклапотныя малодкі.
Жылі-былі, не тужылі, нідзе службы не служылі, 

анідзе не працавалі. Толькі танцы танцавалі.
Як пачнуць танцаваць — па ўсёй рэчцы чуваць. Узні- 

маюць хвалі, самі сябе хваляць. Ну а стрэнуць каго — 
не адпусцяць так яго: у круг запрашаюць, скакаць 
прымушаюць.

Пастрачалі неяк рака — закружылі небараку! Галаву 
згубіў вусаты — тры гадзіны поўз дахаты. Потым стрэлі 
акуня — танцавалі з ім паўдня: і мазурку, і гапак... 
Ледзь жывы акунь-бядак!

9



Стрэлі чарапаху, а тая са страху забегла ў хаціну, 
зарылася ў ціну, і там ляжыць, і ўся дрыжыць. I гала- 
вень хаваўся ўвесь дзень, і печкуры сядзяць у нары. 
А дзе яны — там і ўюны. I карасі, і нават язі ў глей 
зарываюцца, ад плотак хаваюцца.

А ліны-таўстуны, вялікія хітруны, параілі плоткам, 
вясёлым малодкам, запрасіць шчупака станцаваць гапака.

Як пайшоў шчупак танцаваць гапак — рукі ў бокі, сам 
у скокі вакол плотак, вясёлых малодак. Плотак забаўляе, 
зяпу разяўляе, зубы шчэрыць, кажа: «Час вячэраць!»

Убачылі плоткі шчупакову глотку, а ў ёй — зубы 
ў тры рады — ды ад страху хто куды! Хто ў вір, хто 
ў трыснёг, а хто проста на дно лёг або ў глей зарыўся 
ці пад корч забіўся...

Пахаваліся — хто дзе. Стала ціха ў вадзе. Нідзе не 
скачуць, ніхто не плача, пад корч не хаваецца, у глей 
не зарываецца, не ляжыць, не дрыжыць ды наўцёк не 
бяжыць...

A як жа плоткі, вясёлыя малодкі?
A ix нават не чуваць. Заракліся танцаваць!

Вось такая яна атрымалася, другая казка дзядулі Дняпра. 
I ў ёй таксама павучальны момант маецца. А які — вы 
пра гэта і самі здагадаецеся, калі добра падумаеце.

А я вам, пакуль вы пра гэта думаць будзеце, што- 
небудзь больш сур'ёзнае раскажу.

0 Крыху геаграфіі

Дняпро
Днепр (Дняпро) — галоўная рака нашай краіны. 

Працякае ён па тэрыторыі ажно трох суседніх дзяр- 
жаў: Расіі, Беларусі і Украіны. Пры агульнай пра- 
цягласці Дняпра 2201 кіламетр на тэрыторыю Бела- 
русі прыпадае 697 кіламетраў, гэта значыць крыху 
менш за трэцюю частку.

А пачынаецца гэтая магутная рака маленькай ра- 
чулкай на схілах Валдайскай узвышанасці (тэрыторыя 
Расіі). Але, убіраючы ў сябе воды шматлікіх раўчукоў 
і рачулак, паступова набіраецца моцы і хутка пе- 
ратвараецца ў сапраўдную раку. Ужо каля Смаленска 
Дняпро — буйная мнагаводная рака...

Уваходзячы ў межы Беларусі, Дняпро крута па- 
варочвае ўлева і далей цячэ ўжо амаль строга на 
поўдзень...

Даведка
У рэк, якія цякуць з поўначы на поўдзень — правы 

бераг заўсёды куды вышэйшы за левы, а часта ён 



яшчэ і даволі стромкі. У тых жа, што цякуць у зва- 
ротным напрамку (з поўдня на поўнач) — больш 
стромкім і высокім аказваецца ўжо левы бераг.

Гэта тлумачыцца не чым іншым, як... вярчэннем 
Зямлі.

Мы не адчуваем гэтага, бо самі паварочваемся 
разам са сваёй планетай. А вось вада крыху спаз- 
няецца з гэтым і таму ўвесь час цісне на бераг, 
процілеглы напрамку вярчэння. I размывае гэты бе- 
раг...

Можна сказаць, што рэкі, якія цякуць з поўначы 
на поўдзень, (і наадварот), паступова змяшчаюцца 
на захад. Але працэс гэты адбываецца так павольна, 
што мы нічога не заўважаем.

Дняпро якраз і цячэ з поўначы на поўдзень, 
і таму правы бераг у яго значна вышэйшы за левы. 
На сваім шляху да мора па тэрыторыі Беларусі 
Дняпро прымае шмат прытокаў, найбольш буйныя 
з якіх: Сож (злева), Бярэзіна і Прыпяць (справа). 
Дзякуючы гэтым прытокам Дняпро пакідае беларускія 
землі вельмі паўнаводным. Але далей, працякаючы 
праз засушлівыя лесастэпавыя і стэпавыя раёны Ук- 
раіны, ён паступова губляе частку той вады, якую 
атрымаў на беларускіх прасторах...

— Зноў ты пра мяне! — заплёскаў хвалямі дзядуля 
Дняпро. — Колькі можна! Я, наогул, сціплы вельмі і не 
люблю, калі пра мяне шмат расказваюць! Так што хопіць!

— Ну, хопіць дык хопіць! — згадзіўся я. — Праўда, 
потым я яшчэ што-небудзь пра цябе нашым маленькім 
чытачам раскажу. А цяпер мы хочам паслухаць яшчэ 
якую-небудзь казку. Пажадана зноўку пра рыб.

— А чаму менавіта пра рыб? — пацікавіўся дзядуля 
Дняпро.



— А таму, — сказаў я, — што пра рыб не так шмат 
казак маецца! Асабліва ў беларускай літаратуры...

Дзядуля Дняпро задаволена ўсміхнуўся.
— Ёсць у мяне казка пра карася, — сказаў ён. — 

Падыдзе?
- А чаму не?! — узрадаваўся я. — Вядома ж, падыдзе!
I дзядуля Дняпро адразу ж пачаў расказваць чарговую 

сваю казку. Пра карася, які імяніны спраўляць вырашыў...

Спраўляў карась імяніны

Спраўляў карась імяніны, купіў карась пуд мякіны 
і напёк з яе бліноў для сваіх гасцей ліноў.

— Ліны-ягамосці! Запрашаю ў госці! На мае імяніны,
на бліны з мякіны!



Адказалі ліны:
— Сам каштуй свае бліны! Хто ж пячэ бліны з мя- 

кіны, ды яшчэ на імяніны?
Сказаў карась:
— Вінаваты!
Паплыў карась хутка з хаты. Ад хаты — да брамы, 

ад брамы — да крамы. Там купіў мукі і грэчкі, распаліў 
у рэчцы печку. Шчыраваў да ранку, напёк абаранкаў, 
бублікаў, пірожных, піражкоў тварожных, варэнікаў з ма- 
кам, іншых прысмакаў...

Зноў па рэчцы плыве, зноў сяброў-ліноў заве:
— Ліны-ягамосці! Калі ласка ў госці! У хату-хаціну 

з балотнае ціны, на маё на свята ды на стол багаты!
Ліны ў госці прыплывалі, усе стравы спрабавалі.
Самі спрабавалі, дзетак частавалі...
Віншавалі карася...
Тут і казка мая ўся!

Дакладней, не мая, а дзядулі Дняпра. I таксама паву- 
чальная, бо расказвае пра тое, што для сяброў нічога 
шкадаваць не трэба. Тым больш калі сам на свята іх 
запрасіў!

Вельмі добра, што карась зразумеў сваю памылку 
і выправіўся! Так што казка гэтая, як і ўсе казкі дзя- 
дулі Дняпра, не толькі павучальная, але і са шчаслівым 
канцом...

— А што значыць «са шчаслівым канцом»? — нечака- 
на запытаў мяне дзядуля Дняпро. — А вось у наступнай 
маёй казцы «Сом-агароднік» які канец?

— Дык я ж яшчэ і казкі гэтай не ведаю! — пачаў 
апраўдвацца я. — Вось паслухаю казку, тады і пагаво- 
рым...

— Ну, тады слухай! — сказаў мне дзядуля Дняпро.

I вы таксама слухайце ўважліва, мае маленькія чы- 
тачы. А потым самі вырашыце, які ў гэтай казкі канец: 
шчаслівы альбо не вельмі!

Сом-агароднік

Жыў у рэчцы сом вусаты, пад карчагай меў ён хату.
Ну, не хату, а хаціну: дах — з чароту, сцены — 

з ціны. Com хаціну даглядаў: свежай цінай абкладаў, пад 
карчагай прыбіраў і карчагу праціраў. Словам, клопатаў 
не меў, ды аднойчы захацеў ён займець свой агарод. 
3 трыснягу паставіў плот, глей рачны хвастом капаў ды 
вусамі разграбаў. Так рабіў за градкай градку, каб усё 
было ў парадку, каб на іх усё цвіло, каб на іх усё 
расло. Каб пад восень знёс у хату сом свой ураджай 
багаты, каб і восень, і зіму ўсе зайздросцілі яму.

Скончыў сом гарод рабіць. Толькі што ж на ім са- 
дзіць? Пасадзіў сом буракі — ды не ўбачыў і раст- 
кі, пасадзіў затым капусту — зноўку на гародзе пуста! 
Што ж такога пасадзіць, каб змагло яно ўрадзіць?

Пасадзіў, бядак, салату — ні лісточка каля хаты. Спра- 
баваў садзіць суніцы, паліваў вадой з крыніцы... дый 
суніцы не ўзышлі, мо няўсхожымі былі?

Вось няўдача дык няўдача! Сом ад гора ледзь не 
плача. I, здаецца, не лайдак, дык чаму ж выходзіць 
так?! Доўга думаў, небарака, і падаўся ён да рака. Рак 
вусы таксама меў — значыць, справу разумеў. Ён гарот- 
ніка паслухаў, клюшняй галаву пачухаў і сказаў:

— Твая бяда, што наўкол адна вада. Тут не вырастуць 
ніяк ні капуста, ні бурак, ні салатныя лісты, ні сунічныя 
кусты. Лепш ікрынак набяры — пасадзі гарод ікры.



Com здзівіўся:
— Як жа быць? Дзе ж мне той ікры набыць?
— Паплыві да акуныкоў, да маленькіх печкуркоў, і да 

плотак зазірні, і лінкоў не праміні. Там жа, побач, ка- 
расі... Ды памногу не прасі! Па адной, па дзве, па тры... 
Вось і набярэш ікры! Пакладзі ікрынкі ў рот і плыві на 
свой гарод. Ды не з’еш яе, глядзі, а на градах пасадзі!

Com ад радасці — скакаць, сябра-рака абдымаць!
— Набяру ікры багата — развяду гарод ля хаты, за- 

буяюць хутка грады... Дзякуй, дружа, за параду!
Так сказаў ён і з ахвотай ухапіўся за работу. Па чар- 

зе да рыб заходзіць, з імі гутарку заводзіць, падарункі 
ім прыносіць, а ўзамен ікрынкі — просіць: па адной, па 
дзве, па тры... Назбіралася ікры — ну амаль паўнюткі 
рот. Com хутчэй на свой гарод! Ён плыве, глытае сліну, 
не чапаючы ікрынак. Да гарода дацярпеў, ні ікрыначкі 

не з’еў, нарабіў хвастом рады, пасадзіў ікру туды, глей 
вусамі загарнуў, пасля гэтага ўздыхнуў, каля плота стаў 
чакаць ды і грады вартаваць.

Com вартуе, сом чакае... а ікра не прарастае! Як ля- 
жала, так ляжыць... ну, а час ідзе, бяжыць...

Вось і тыдзень прамінуў, і наступны прамільгнуў. Сом 
сумуе каля плота — не расце ікра, і ўсё тут! Можа, 
што не так зрабіў, можа, дрэнна прарыхліў, мо зманіў 
суседу рак, толькі штосьці тут не так!

Але тыдні цераз тры пачалі з тае ікры вылупляцца 
(цуд які!) разнастайныя малькі!

Вось з’явіўся печкурок — і адразу ж шасць наўцёк! 
А за ім тры акунькі... ды як кінуцца ў бакі! А затым 
аж сто малькоў: акунькоў і печкуркоў, і ліноў, і карасёў, 
краснапёрак і язёў...

Com не ведае, як быць, што ж яму цяпер рабіць?! 
А малыкі вакол уюцца, а малькі над ім смяюцца, у ціне 
хаваюцца, у глей зарываюцца, расплываюцца ў бакі 
акунькі і печкуркі...

Бедны сом разявіў рот: быў гарод — і дзе ж га- 
род?!

— Ну што? — спытаўся ў мяне дзядуля Дняпро. — 
Цяпер ты казку маю ведаеш?

— Цяпер ведаю, — згадзіўся я. — I па-ранейшаму 
сцвярджаю, што канец у яе шчаслівы! Вунь колькі новых 
рыбак у рэчцы з'явілася!

— A com як жа? — спытаўся Дняпро. — У яго ж, бе- 
дака, гора!

— Ну якое ж гэта гора? — міжволі засмяяўся я. — 
Няўжо наш сом без гарода гэтага не пражыве? Пражыве, 
і няблага! А мы пакуль лепш пра рыб пагаворым.

Пра якіх такіх рыб? — насцярожыўся дзядуля 
Дняпро. — Пра маіх?

— Ну, вядома ж, пра тваіх! — супакоіў яго я. — 
Дакладней, пра тых, што ў тваіх чыстых водах водзяцца. 
Толькі, цур, пра гэта дзецям я расказваць буду! А ты 
мяне паправіш, калі што не так скажу!

На тым і пагадзіліся. I я пачаў расказваць...

Крыху біялогіі
Якія рыбы жывуць у Дняпры
Самая вялікая дняпроўская (ды і наогул белару- 

® ская) рыба — сом. Той, пра якога вы толькі што 
© казку паслухалі. Гэта і сапраўды вельмі буйная рыба, 
о памеры якой могуць даходзіць да чатырох метраў, 
© а вага, адпаведна, — за 300 кілаграмаў.

He магу ўтрымацца, каб не расказаць больш 
@ падрабязна пра гэту цікавую рыбіну.

Што мы ведаем пра сома...
Шмат рознай рыбы водзіцца ў нашых беларускіх 

рэках і азёрах, але самая вялікая з іх — сом. Нават 
f шчупаку далёка да яго, хоць дасягае шчупак мет-
* ровай, двухметровай даўжыні. Сом жа вырастае да

пяці метраў, а важыць такі велікан кілаграмаў 200, 
не менш.

Праўда, у Беларусі самоў такой велічыні даўно не 
бачылі, але і двухметровыя, вагой пад 80 кілагра- 

v мау — уражваюць. А такіх самоў у нас лавілі, і не раз.
Сома ні з якой рыбінай не зблытаеш, нават калі 

ён яшчэ невялікага памеру. Ну хіба толькі мянтуз 
чымсьці да яго падобны. Галава ў сома вялікая 

’ і пляскатая, вочкі маленькія, а пашча, наадварот, 

шырокая, з мноствам дробных зубоў. А над ею 
доўгія вусы. Яшчэ сом адрозніваецца ад іншых рыб 
тым, што ў яго няма лускі, толькі голая скура.

Жыве, як і ўсе рыбы, у вадзе. Любіць глыбокія 
месцы з ямамі, карчагамі, крутымі абрывістымі бе- 
рагамі. У адным і тым жа месцы сом можа жыць 
гадамі і нават дзесяцігоддзямі. Гэта, здаецца, самы 
вялікі дамасед сярод рыб.

Com — драпежнік, як і шчупак. Але вялікія па- 
меры перашкаджаюць яму актыўна паляваць, таму 
рыб дарослы сом ловіць даволі рэдка. Часцей яго- 
най здабычай становяцца менш рухомыя малюскі, 
ракі, жабы. Можа ён праглынуць качку або нават 
гуся, непрыкметна падплыўшы да іх знізу. Ходзяць 
байкі, што такім чынам буйны сом можа праглынуць 
і кагосьці з дзяцей, якія купаюцца, але гэта толькі 
байкі. Ніводнага такога выпадку на Беларусі не на- 
зіралася...

А вось тое, што сом можа выкарыстоўваць для 
палявання ўласныя вусы — гэта сапраўды так. Ля- 
жыць сом на дне, не пашавеліцца, толькі кончыкі 
вусоў у яго варушацца. Акунь ці плотка, якія побач 
праплываюць, вырашаць, што гэта чарвяк на дне 
звіваецца — і туды! Самі, як гаворыцца, у пашчу 
лезуць, толькі глытай.

Самы — клапатлівыя бацькі. Ікру сваю самка ад- 
кладвае ў спецыяльнае гняздо, якое робіць самец. 
Ён жа потым і ахоўвае ікру ад розных ворагаў, і не 
толькі ікру, але і малькоў у іх першыя дні. Растуць 
жа маладыя сомікі вельмі хутка і ўжо да восені 
важаць 400-500 грам. I гэта толькі пачатак іх росту.

Вялізныя памеры самоў, незвычайны знешні выгляд 
і звычка ўстойліва трымацца адных і тых жа месцаў

пражывання здаўна ўражвалі людзей. Хутчэй за ўсё, 
$ менавіта сом — аснова міфаў і легенд пра вадзя- 

нікоў, таямнічых гаспадароў кожнай рэчкі альбо во- 
{ зера. 3 імі яшчэ млынары заўжды сябравалі...
Г Дарэчы, самы і сапраўды любілі сяліцца каля 

плацін вадзяных млыноў, што лішні раз пацвярджае 
правільнасць меркавання, адкуль пайшлі легенды пра 

г вадзянікоў.
Але легенды легендамі, міфы міфамі, a com і на 

самай справе з’яўляецца сапраўдным гаспадаром бе- 
ларускіх вадаёмаў. I па праве!

Па памерах канкурэнцыю яму можа саставіць хіба 
што шчупак, даўжыня якога зрэдку дасягае двух 
і больш метраў. Праўда, ужо метровы шчупак лічыц- 
ца жаданай здабычай кожнага рыбалова...

ф Іншыя дняпроўскія рыбы значна саступаюць у па- 
мерах гэтым прызнаным лідарам. Хоць сярод іх так- 
сама даволі буйныя экзэмпляры трапляюцца.

Г Напрыклад, сазан, які зрэдку ў Дняпры сустрака- 
ецца, можа дасягаць метровай даўжыні і вагі ў трыц- 

# цаць кілаграмаў. Да метра можа вырасці і судак. 
0 Праўда, вага яго пры гэтым ніколі не перавысіць 
* дзесяці кілаграмаў. А метровы мянтуз дык і на пяць 

кілаграмаў не пацягне. Вузкі ўжо вельмі...
Да пяці-шасці кілаграмаў могуць вырасці лешч 

і галавень. А язь — да сямі-васьмі. I ўсё ж кан- 
* курэнцыю шчупаку, а тым больш сому, яны скласці 
< не могуць...

— Эх! — перапыніўшы мяне, уздыхнуў раптам дзядуля 
Дняпро. — А вадзіліся ж у маіх водах і іншыя буйныя 
рыбы: бялугі ды асятры! Ты пра іх таксама крыху рас- 
кажы, хоць і няма іх цяпер у рэках нашых беларускіх!

Што ж, заўвага дзядулі Дняпра была даволі слушная.

Калісьці ў Дняпро і ягоныя прытокі сапраўды за- 
плывалі з Чорнага мора на нераст асятровыя рыбы: 
бялуга, асетр, сцерлядзь. Першыя дзве рыбіны па 
памерах маглі канкурыраваць і са шчупаком, і нават 
з сомам. Напрыклад, у 70-я гады XIX стагоддзя каля 
Гомеля была злоўлена бялуга вагай 295 кілаграмаў. 
Ды і асятры пад сто кілаграмаў не былі тады асаб- 
лівай рэдкасцю ні ў самім Дняпры, ні ў прытоках...

Даведка
У Сярэднія вякі асятровых рыб у беларускіх рэках 

было яшчэ больш. Вось сведчанне мясцовага шлях- 
ціца Міхалона Ліцвіна: «У рэках тут мноства асятроў 
і іншых вялікіх рыб, якія ўзнімаюцца з мора ўверх 
па рэках, у прэсную ваду. Па гэтай прычыне многія 
рэкі называюцца залатымі, асабліва Прыпяць...»

А Прыпяць, — прыток Дняпра, і ўсе гэтыя асятры 
маглі туды трапіць толькі праз ягоныя воды...

Але з пабудовай Днепрагэса шлях для асятровых 
(асабліва асятра і бялугі) у беларускія воды быў 
закрыты. Ды і людзі так актыўна вылоўлівалі асят- 
ровых дзеля смачнага далікатэснага мяса і яшчэ 
больш каштоўнай чорнай ікры, што іх колькасць 
і ў Дняпры, і ў Чорным моры рэзка знізілася. 
Апошні раз чарнаморскага асятра злавілі ў Дняпры 
ў 1927 годзе. Дарэчы, балтыйскі асетр у межах Бела- 
русі быў злоўлены апошні раз у 1952 годзе ў Нёмане.

Што ж датычыцца сцерлядзі, то яна і цяпер су- 
стракаецца зрэдку ў Дняпры і яго прытоках. I па-

меры яе могуць быць даволі значныя: да 1,2 метра 
* ў даўжыню і да 10-12 кілаграмаў вагі. Праўда, у па-

раўнанні з асятром і бялугай, гэта не так уражвае...

— А пра астатніх маіх рыб ты расказваць будзеш? — 
раптам запытаўся ў мяне дзядуля Дняпро. — Ці, можа, 
адпачнеш крыху, а я тым часам чарговую сваю казку 
дзецям раскажу.

— Зноў пра рыб? — пацікавіўся я.
— А вось і не! — замахаў на мяне хвалямі дзядуля 

Дняпро. — У маіх водах не толькі рыбы жывуць! Я зараз 
пра жабак казку хачу вам распавесці... пра тое, як яны 
з ласём пасябравалі!

Як жабкі сяброў выбіралі
Жылі-былі жабкі ў балоце, у зялёным жылі ў чароце. 

Дружна жабкі жылі, сябравалі, вечарамі хорам песенькі 
спявалі:

— Мы — балотныя скакухі, квакі-ква! Мы — ска- 
кухі-весялухі, квакі-ква! Весялімся мы ды скачам, квакі- 
ква! Аніколі мы не плачам, квакі-ква!

Прыляцела неяк чапля да балота. Пастаяла чапля 
моўчкі ля чароту. Павярнулася да жабак правым бокам, 
паглядзела на жабак адным вокам. «Хачу, — кажа, — 
з вамі, жабкі, сябраваці. Вечарамі разам песенькі спя- 
ваці».

Жабкі чаплі ў адказ:
— Квакі-ква! He абдурыш ты нас, квакі-ква! Ты што 

хочаш гавары, квакі-ква! Мы з табою не сябры, квакі- 
ква! Нас табе не падмануць, квакі-ква! Ты нас хочаш 
праглынуць, квакі-ква!

Пастаяла чапля, вакол паглядзела. Паляцела чапля, 
адкуль прыляцела.

Прыляцеў аднекуль бусел, з ім бусліха. Пахадзілі паўз 
балота паціху. Ды не ўбачылі ні жабкі ў балоце — паха- 
валіся ўсе жабкі ў чароце. Клічуць буслы: «Пасябруйце, 
жабкі, з намі! Пачастуем мы вас, жабкі, камарамі!»

А ім жабкі ў адказ:
— Квакі-ква! He абдурыце вы нас, квакі-ква! He ста- 

райцеся дарма, квакі-ква! Камароў у вас няма, квакі- 
ква! He хадзіце ля чароту, квакі-ква! Лепш ляціце прэч 
з балота, квакі-ква!

Пахадзілі буслы, вакол паглядзелі. Паляцелі буслы, 
адкуль прыляцелі.

Прыбег потым да балота лось рагаты. Кажа жабкам, 
што не мае двара-хаты. I пытаецца — ці можна пасялі- 
цца ля балота, ля крынічнае вадзіцы? Ля чароту жыць, 
ды быць, ды пажываці. А захочуць жабкі — з імі ся- 
браваці...

Ну, а жабкі ў адказ:
— Квакі-ква! Калі ласка, да нас, квакі-ква! He шкаду- 

ем мы крыніцы, квакі-ква! Пі крынічную вадзіцу, квакі-



ква! Можаш з намі пасяліцца, квакі-ква! Будзем разам 
весяліцца, квакі-ква!

I застаўся лось жыць ля балота. Пасяліўся ў хмызня- 
ку каля чароту. Ноччу ходзіць — днём ляжыць, адпачы- 
вае. Ну а жабкі яму песенькі спяваюць:

— Мы — балотныя скакухі, квакі-ква! Мы — ска- 
кухі-весялухі, квакі-ква! Весялімся мы ды скачам, квакі- 
ква! Аніколі мы не плачам, квакі-ква! У сябры ўзялі 
лася, квакі-ква!

Тут і казка наша ўся!
Квакі-ква!

— I зноў даволі павучальная выйшла казка ў дзядулі 
Дняпра, вы згодныя са мной, сябры? Бачу, што згодныя, 
таму буду далей вам пра рыб апавядаць...

— А можа, хопіць ужо пра рыб? — пазяхнуў дзядуля 
Дняпро. — Давай лепш пра іншае што пагамонім...

— Дык пра што ж іншае? — пацікавіўся я, а дзядуля 
Дняпро задумаўся.

— А раскажы яшчэ крыху пра мяне, — сказаў ён. — 
Пра тое, як праз мае воды калісьці важны гандлёвы 
шлях праходзіў. «3 варагаў у грэкі» — так ён, здаецца, 
называўся?

— Менавіта так! — згадзіўся я і пачаў расказваць.

о Крыху гісторыі
g Шлях «з варагаў у грэкі»
©

Нашы далёкія продкі любілі сяліцца каля рэк, 
© і натое былі свае прычыны.

Тэрыторыя Беларусі ў той час была пакрыта 
© суцэльнымі лясамі, рэшткі якіх можна ўбачыць сён-

0 ня хіба што на Палессі ці ў Белавежскай пушчы. 
Паляўнічыя ды вандроўнікі хоць з цяжкасцю, але 
маглі ўсё ж прайсці па вузкіх лясных сцяжынках 
праз гэты гушчар, а што, скажыце, рабіць купцу, які 
вязе тавар на продаж? Альбо вайсковаму правадыру 
з вялікім сваім атрадам?

Вось чаму менавіта рэкі ўяўлялі сабой ідэальныя 
транспартныя шляхі для зносін у той далёкі час. 
Улетку па іх перамяшчаліся на лодках (часам даволі 
вялікіх) і плытах, зімой — на санках. Праўда, рэкі 
не заўсёды цяклі туды, куды трэба было людзям, 
але выбіраць не прыходзілася...

Дняпро з гэтай нагоды з’яўляўся бадай што са- 
май значнай транспартнай артэрыяй таго часу, бо 
менавіта па ім праходзіў вялікі водны шлях «з ва- 
рагаў у грэкі», гэта значыць з Балтыйскага мора да 
Чорнага...

Даведка
Вось як апісвае тагачасны летапісец гэтую гандлёвую 

артэрыю краю: «бе путь мз Варяг в Грекм н мз Грек 
по Днепру, н верх Днепра волок до Ловотм, м по 
Ловотн внмтм в Ылмерь озеро велнкое, мз него же 
озера потечеть Волхов п вьтечет'ь в озеро велнкое 
Нево, н того озера внндеть устье в море Варяжь- 
ское. 1/1 по тому морю мтн до Рмма, а от Рнма прнтм 
по тому же морю ко Царюгороду, а от Царягорода 
прнтм в Понт море, в не же втечет Днепр река».

Што, не зусім зразумела?
У перакладзе на сучасную мову гэта азначае: «Чор- 

нае мора — Дняпро — рака Ловаць — возера Іль- 
мень — Волхаў — Ладажскае возера — рака Нява —

Балтыйскае мора. А далей — вакол Еўропы да Рыма...» 
" Так што гэта, хутчэй, шлях «з грэкаў у варагі».
О Ва ўрыўку з летапісу ёсць цікавая фраза: «...н 
f верх Днепра волок до Ловотн...» Што ж гэта за 

«волок» такі?
Волак — гэта месца, дзе невялікія драўляныя ка- 

О раблі, на якіх плавалі па рэчках нашы продкі, пе- 
рацягвалі (валаклі) па сушы з адной рэчкі ў другую. 
Дакладней, перакочвалі, падкладваючы пад іх днішчы 

© драўляныя каткі. Гэта было няпростым заняткам: та- 
вар трэба было перагружаць, пераладкоўваць, ва- 
лачы па сушы. Для гэтага патрабаваліся дадатковыя 

® людзі і коні, ахова, тут будавалася жытло, склады, 
@ іншыя памяшканні. За ўсе паслугі купцы павінны 

былі плаціць, а князь, які меў волакі, атрымліваў 
вялікі даход.

Таму за валоданне волакамі на шляху «з варагаў 
@ у грэкі» ішла пастаянная барацьба. Спачатку яны 

належылі Ноўгараду, але потым князь Брачыслаў ад- 
ваяваў іх для Полацка...

— Памятаю той далёкі час, — сказаў мне дзядуля 
Дняпро, задумліва плёснуўшы хваляй. — Але ж я і потым 
доўга заставаўся «транспартнай артэрыяй». Аж да канца 
XIX стагоддзя.

О Дняпро і сапраўды доўгі час захоўваў славу важ- 
g най транспартнай артэрыі (разам са сваімі прыто- 

камі Прыпяццю, Бярэзінай, Сожам, а таксама іншымі 
беларускімі рэкамі: Нёманам, Заходняй Дзвіной). Дас- 

О таткова сказаць, што яшчэ ў канцы XIX ст. у раз- 
g ліку на 100 квадратных кіламетраў Беларусь мела 

рачных шляхоў у тры разы больш, чым Еўрапейская

частка Расіі (Беларусь тады ўваходзіла ў Расійскую 
3 імперыю).

О Праўда, у гэты час тавары па Дняпры перавозілі 
© на баржах. На адну баржу можна было загрузіць 

вялікую колькасць тавару. А цягнулі баржы людзі, 
© так званыя бурлакі. Яны ішлі берагам (тут меліся 

для гэтага спецыяльныя сцежкі) і на канатах цягнулі 
© баржу. Потым бурлакоў замянілі параходы...

Зразумела ж, па волаках перацягнуць вялізныя 
@ баржы з адной ракі ў другую было немагчыма. Таму 

на Беларусі было пабудавана некалькі каналаў. На- 
© прыклад, Бярэзінскі канал злучыў басейны Дняпра 
ё і Заходняй Дзвіны, Дняпроўска-Бугскі канал — басей- 
г ны Дняпра і Віслы...

У той час набывалі распаўсюджанне і пасажыр- 
О скія перавозкі. Для гэтага існавалі спецыяльныя па- 
g сажырскія параходы.

Але потым на тэрыторыі Беларусі (як і па ўсёй 
® Еўропе, дарэчы) пачаў актыўна развівацца чыгунач- 
О ны транспарт, які аказаўся больш выгадным, чым 
© рачны. Ён працаваў круглы год (а рачны — толькі 
4 з вясны да восені), чыгуначны шлях быў прамым, 
© а не звілістым. I вельмі хутка чыгункі па перавоз- 
о ках як грузаў, так і пасажыраў выйшлі на першае 
© месца...

— Падумаеш! — пакрыўджана буркнуў (дакладней, 
булькнуў) дзядуля Дняпро. — Ды я і цяпер, калі хочаце 
ведаць, шмат грузаў перавожу! I пасажыраў таксама!

— Нават не сумняваюся ў гэтым! — паспяшаўся су- 
пакоіць я свайго субяседніка. — А цяпер прыйшоў час 
для казкі! Тым больш ты абяцаў!

— Абяцаў, абяцаў! — зноў булькнуў дзядуля Дняпро 
(але ўжо не так пакрыўджана). — Ну добра ўжо, слухай!

— A пра каго казка? — не стрымаўся, каб не спы- 
таць, я.

— Казка мая будзе пра... мурашоў!
— Пра каго? — не адразу зразумеў яго я. — Але ж 

пачакай... хіба мурашы жывуць у вадзе? Яны ж, здаецца, 
у лесе жывуць!

— Ну і што! — плёснуў хваляй дзядуля Дняпро. — На 
маіх берагах лясоў шмат, а ў іх — вось такія мурашнікі!

I дзядуля Дняпро плёснуў чарговай хваляй высока 
ўверх, паказваючы магчымую вышыню гэтых лясных му- 
рашнікаў. Атрымалася вельмі пераканаўча...

— Таму і казка такая!
— А яна павучальная? — задаў я пытанне.
— Павучальная, і вельмі! А цяпер слухай!

Сказ пра Мураша-лайдака

Пад ялінай у цішы працавалі мурашы. Працавалі без 
ляноты і з вялікаю ахвотай ад світанка да змяркан- 
ня: той ідзе на паляванне, той мурашнік рамантуе, той 

вячэру ўсім гатуе... Словам, кожны справу меў, так, без 
справы, не сядзеў.

Ды завёўся, скажам так, сярод іх адзін лайдак. Для 
сваёй агульнай хаты той Мураш гультаяваты анічога не 
рабіў. Спаў, ды еў, ды лынды біў.

Доўга мурашы трывалі: і прасілі, і ўшчувалі. Яны 
й гэтак, яны й так — ды не слухае лайдак!

Тут агульны сход сабрала мурашыная сям’я і з му- 
рашніка прагнала назаўсёды гультая. Як сказалі — так 
зрабілі. За кіршэнь яго схапілі мурашы-вартаўнікі і да 
брамы напрасткі прыцягнулі, шуганулі і вароты зноў 
замкнулі.

— Прэч, — сказалі, — абібок, у які жадаеш бок! Або 
ўлева, дзе ручай, а за ім — зялёны гай. А не хочаш — 
тады ўправа, дзе балота ды канава. Там жыві хоць 
у вадзе, хоць на дрэве, хоць нідзе! Толькі знікні прэч 
з вачэй! I хутчэй!

Стаў Мураш сяброў прасіць пакаранне адмяніць, каб 
дазволілі застацца. Абяцаў не ленавацца. Толькі 6 зноў 
назад вярнуцца, толькі б дома апынуцца, толькі 6 тра- 
піць у жытло, але не дапамагло. He пусціла гультая 
мурашыная сям’я. I пайшоў бядак управа, дзе балота 
і канава, у канаву каб упасці ды ў канаве той прапасці.

Раптам бачыць: скача Жук, а на ім сядзіць Павук ды 
як крыкне Мурашу: «Сцеражыся! Раздушу!»

Ледзь паспеў Мураш адскочыць, ледзь паспеў з дарогі 
збочыць, але тут спыніўся Жук ці яго спыніў Павук. Па- 
глядзеў на бедака і пытае лайдака, хто ён і куды ідзе 
і ў якой-такой бядзе апынуўся небарака. У адказ Му- 
раш заплакаў, ля дарогі прыпыніўся і ў ляноце паві- 
ніўся.

А Павук як рассмяецца, Жук пад ім як узаўецца! 
Уцякаць Мураш пачаў, ды Павук яго дагнаў, за кіршэнь 
рукой схапіў, павуцінай абкруціў, да сядла прымацаваў... 
Ну а потым так сказаў:

— У мяне ты будзеш жыць, будзеш мне цяпер служыць! 
Я прымушу працаваць: будзеш ежу гатаваць, будзеш 
вокны праціраць і кватэру прыбіраць. Як пратрэш ды 
прыбярэш — можа, трошкі й адпачнеш... Так, хвілінак, 
можа, з пяць... Ну а потым — хопіць спаць! Уставай, 
далей працуй: дзіркі ў сетках зацыруй, потым выбі ды- 
ваны, бо ўжо брудныя яны. Прынясі вады з крыніцы, 
каб Жуку было напіцца, накасі яму травы ды зялёнай 
муравы, потым дровы пасячы... Ды не ўздумай уцячы! 
Даганю — не пашкадую: з цябе страву прыгатую! He 
адну, а цэлых пяць, каб гасцей пачаставаць...

Так і стаў Мураш служыць, у палоне цяжкім жыць. Ды 
баяўся ленавацца, толькі каб жывым застацца! Устае ён 
спазаранку, аж задоўга да світанку, спіну гне да самай 
ночы, а Павук над ім рагоча, працу новую дае, што 
не так — па карку б’е. А як надакучыць біць — скажа 
ўсё перарабіць! Дзень за днём ідзе, бяжыць — Мурашу 
гаротна жыць!

Вось і лета прамінула, вось і восень прамільгнула. 
Вось у лес зіма прыйшла, гурбы снегу намяла. Маразы 
трашчаць, лютуюць, са звярамі не жартуюць, гоняць 
кожнага ў жытло. I мурашнік замяло — аж да самай 
верхавіны. Ды мурашкам не ў навіну — пад зямлёю да 
вясны спяць яны і бачаць сны.

Толькі наш Мураш батрачыць, свету белага не бачы- 
ць, робіць, хоць і без ахвоты, разнастайную работу. Быў 
калісьці лайдаком — стаў такім працаўніком.

А затым зіма прайшла, зноў у лес вясна прыйшла 
і блакітныя пралескі параскідвала па ўзлесках. Птушкі ве- 
села спяваюць, дрэўцы дружна ажываюць, наваколле рас- 

квітнела, ажыло, зазелянела. I мурашнік пад вясну ажы- 
вае пасля сну, і працуюць ад душы пад ялінай мурашы.

Стаў Мураш наш сумаваць, стаў сяброў успамінаць. 
Вось бы зноў да іх вярнуцца, вось бы дома апынуцца! 
Больш не стаў бы лынды біць, стаў бы, як усе, рабіць! 
Толькі як туды дабрацца, як з палону ўратавацца?!

Доўга наш Мураш вагаўся, вельмі ж Павука баяўся. 
I рашыў сярод начы ён ціхенечка ўцячы. Выпаўз з цём- 
нае каморкі, асцярожна вылез з норкі, асядлаў хутчэй 
Жука... ды і прэч ад Павука!

Паскакаў па лесе Жук — ды пачуў той стук Павук. 
За Жуком услед імчыць, Мурашу здалёк крычыць:

— Ну, чакай! Калі злаўлю — дзесяць страў з цябе 
зраблю’ Так што зараз жа спыніся, нізка ў ножкі паклані- 
ся, зноў вярніся мне служыць! А інакш — табе не жыць!

Хоць Мураш яго пачуў, ды Жука не павярнуў. Жук 
бяжыць, зямля дрыжыць, на Жуку Мураш ляжыць. За 
вусы трымаецца, у бакі матляецца, не ўзнімае галавы 
і ад страху ледзь жывы!

Хутка бег па лесе Жук, не дагнаў яго Павук. Прыпыніў- 
ся ён, стаміўся... ды Мураш з Жука зваліўся! Ён зваліўся 
і ляжыць... да яго Павук бяжыць, кулакі свае ўздымае, 
Мураша схапіць жадае, каб ім потым адвячэраць... Вось 
ужо і зубы шчэрыць! А Мураш, калі зваліўся, моцна 
аб зямлю пабіўся і цяпер устаць не можа. I ніхто не 
дапаможа!

Але побач, у бары, мурашы, яго сябры, ці то проста 
працавалі, ці здабычу ўпалявалі. Як убачылі нябогу — 
дык хутчэй на дапамогу. Падхапілі бедака, адагналі 
Павука.

Так Мураш-бядак ізноў напаткаў былых сяброў, побач 
з імі апынуўся, у мурашнік свой вярнуўся. Больш ужо 
не ленаваўся, працаваць заўжды стараўся. Працу ўсякую 
рабіў і мурашнік свой любіў.

I сапраўды, гэтая казка дзядулі Дняпра аказалася 
вельмі павучальнай. I, галоўнае, канец у яе шчаслівы: 
перавыхаваўся мураш-лайдак, і ўсё ў яго добранька ста- 
ла! Вось бы заўсёды так!

— А ведаеш, пра што я падумаў? — перабіў мае дум- 
кі дзядуля Дняпро. — Трэба цябе з прытокамі маімі 
пазнаёміць!

— 3 усімі? — насцярожыўся я.
— 3 усімі не атрымаецца, — сказаў Дняпро. — Бо 

вельмі шмат іх, усе і пералічыць цяжка. А пазнаёмлю 
я цябе з самымі галоўнымі — Сожам, Бярэзінай і Пры- 
пяццю. А вось і яны, дарэчы!

Я азірнуўся. Да нас і сапраўды падыходзілі (дакладней, 
падплывалі) тры прытокі Дняпра.

Бярэзіну я пазнаў адразу (часта на ёй бываць да- 
водзілася), Прыпяць таксама неаднаразова наведваў. 
А вось з Сожам сустрэўся, лічы, упершыню...

Сож

(?

ь

ь

Сож пачынаецца ў Расіі (непадалёк ад Смаленска), 
але гэта, без усялякага сумнення, наша, беларуская, 
рака. 3 агульнай даўжыні ў 648 кіламетраў на Бе- 
ларусь прыходзіцца 493.

Сож, хоць і лічыцца прытокам Дняпра, але гэта 
таксама вялікая рака з мноствам уласных прытокаў. 
Ягоная шырыня ў ніжнім цячэнні дасягае 230 ме- 
траў. А яшчэ Сож лічыцца адной з самых чыстых 
рэк у Еўропе...

Пра паходжанне назвы няма адзінага меркавання. 
Большасць вучоных лічыць, што яна паходзіць ад 
фінскага слова «сузі», што азначае — «воўк».

g Даведка
Сож, як і ўсе астатнія беларускія рэкі, утварыўся 

пасля таго, як пачаў таяць апошні ледавік (дзесь- 
ці 15-14 тысяч гадоў таму назад). Але спачатку быў 

§ прытокам не Дняпра, а Дзісны, якая, у сваю чаргу, 
з’яўляецца прытокам Заходняй Дзвіны. Гэта значыць, 
што першапачаткова Сож нёс свае воды не ў Чор- 
нае, а ў Балтыйскае мора.

А потым чамусьці «перадумаў», крута павярнуў 
на захад і стаў прытокам Дняпра. I адбылася гэтая 

О падзея таксама вельмі і вельмі даўно...

Людзі здаўна сяліліся на берагах Сожа, таму каля яго 
размешчана шмат населеных пунктаў, у тым ліку і буй- 
ных (Крычаў, Слаўгарад, Чачэрск, Ветка). А самы вялікі 
горад на Сожы — Гомель, сучасны абласны цэнтр...

Даведка
Гомель — вельмі старажытны горад, які існаваў 

(у выглядзе невялікага паселішча) ужо ў VI—VII ста- 
годдзях. А з X стагоддзя Гомель — цэнтр славянскага 
племені радзімічаў...

Паходжанне назвы горада канчаткова не высвет- 
лена. Паводле аднаго з паданняў, назва ўтварылася 
ад вокліча «Го! Мельі», якім спецыяльныя вартаўнікі 
папярэджвалі гандлёвыя караблі пра мель, што са- 
праўды была ў гэтым месцы. Але больш верагодна, 
што назва Гомеля паходзіць ад наймення невялі- 
кай рэчкі Гамяюк, на месцы ўпадзення якой у Сож 
і размешчаны горад. Праўда, тады ўсё роўна за- 
стаецца пытанне: адкуль узялася такая незвычайная 
назва ў гэтай маленькай ракі?

— Дзякуй табе, што так добра пра мяне расказаў! — 
нават расчуліўся Сож. — А за гэта я табе казку падару, 
калі ты не супраць, вядома...

— Ну чаму я павінен быць супраць! — усклікнуў я. — 
3 задавальненнем паслухаю тваю казку! I дзеці, якія 
цяпер гэтую кнігу чытаюць, таксама!

— А раскажу я вам казку пра невялікага сокала- 
пустальгу, — сказаў Сож. — Ён хоць і не водная птушка, 
але часта на берагах маіх сустракаецца...

Чаму пустальга 
на мышэй палюе

Ці прыходзілася вам бачыць 
альбо над лугам невялікую 
мерам, прыкладна, з голуба.

калі-небудзь над полем 
драпежную птушку па- 

Лётаючы невысока над
зямлёй, птушка гэтая мае дзіўную здольнасць «спыняц- 
ца» ў паветры і нейкі час завісаць на адным і тым жа 
месцы, хутка-хутка махаючы крыламі і шырока растапыр- 

хвост. Гэта пустальга звычаі/іная, а завісаючы 
на месцы, яна выглядвае ў траве 

сваю здабычу: мышэй, палёвак, 
яшчарак...

Пустальга, як гэта ні дзіўна, 
адносіцца да сокалаў, хоць яна 
амаль нічым не падобная да 
сваіх больш магутных суродзі- 
чаў: ні па знешнасці, ні па спо- 
сабе палявання. Сокалы звы- 
чайна ў паветры сваю здабычу 

ловяць, спачатку высока ўзля- 

ваючы

таючы, а потым рэз- 
ка пікіруючы на яе 
зверху на вялікай 
хуткасці. Гэта вельмі 
эфектнае і захап- 
ляльнае відовіш- 
ча, нездарма ж са 
старажытных часоў 
людзі прыручалі 
сокалаў і палявалі 
з імі на качак, гу- 
сей і іншых птушак. 
Вялікіх грошай кашта-
валі прыручаныя лоўчыя сокалы, толькі вельмі багатыя 
ці знатныя людзі маглі дазволіць сабе такую раскошу.

Але з сокалам-пустальгай ніхто ніколі не паляваў. 
Ды і як, скажыце, можна паляваць з такім недамеркам! 
I, галоўнае, на каго? На мышэй хіба што...

А ці ведаеце вы, чаму сокал-пустальга ў такое не- 
зайздроснае становішча патрапіў? He ведаеце? Тады 
слухайце казку.

Даўно гэта было. Так даўно, што і сказаць нельга 
дакладна, калі ж яно было на самай справе. Але была 
тады, у далёкія тыя часы, у птушак свая птушыная 
дзяржава. I на чале гэтай дзяржавы стаяў птушыны 
цар, Арол-Беркут. Усе іншыя арлы ягоны царскі двор 
складалі, а астатнім драпежным птушкам выдзеліў цар 
Беркут асобныя паляўнічыя ўгоддзі і загадаў, каб толькі 
на сваёй тэрыторыі палявалі, а на чужую каб нават 
і не глядзелі!

Сокалам, напрыклад, ён паветра аддаў і ўсіх птушак, 
якія там лётаюць. Каршунам — зямлю і ўсіх птушак, 
якія на зямлі гэтай сядзяць або па ёй ходзяць. Скапе 
ды луню аддаў для палявання вадаёмы разам з трыс- 

нягом прыбярэжным, шулякам ды совам — лес, прытым 
так яго паміж імі падзяліў, каб шулякі ўдзень здабычу 
сабе там шукалі, а совы толькі ноччу па лесе лёталі 
і такім чынам шулякам не перашкаджалі...

Усхвалілі драпежныя птушкі мудрае рашэнне птушына- 
га цара і пачалі кожны на сваёй тэрыторыі паляваць. 
I ўсе былі задаволеныя, і сварак паміж птушкамі аніякіх 
не ўзнікала.

А жыў у гэты самы час стары бацька Сокал, і было 
ў яго тры сыны: Сокал-Сапсан, сын старэйшы, Сокал-Шу- 
лёнак, сярэдні сын і, нарэшце, самы малодшы з сыноў, 
якога і бацька, і браты старэйшыя празвалі Пустальгам 
за тое, што быў ён вельмі ўжо легкадумным і непа- 
слухмяным. Пустым, адным словам...

Бацька Сокал рэдка ўжо сам на паляванне вылятаў, 
сыны замест яго палявалі: самі карміліся, бацьку галод- 
ным ніколі не пакідалі. Усё паветра ім адным належала, 
але цвёрда ведалі браты-Сокалы, дзе можна паляваць, 
а дзе нельга рабіць гэтага ні ў якім разе. Ніколі не 
квапіліся яны на чужыя тэрыторыі, нават малодшы Пус- 
тальга, на што ўжо легкадумным быў, але і ён закон 
царскі аніколі не парушаў.

I вось здарылася неяк, што вельмі мала птушак 
у паветра ўздымацца стала: хто на гнёздах сядзіць, 
хто проста на зямлі ці на вадзе корміцца. Галадаюць 
браты-Сокалы, галодным сядзіць і іх стары бацька. 
Вылятаюць кожны дзень на паляванне, з самай раніцы 
аж да змяркання ў небе лётаюць, але ўсё дарэмна — 
няма здабычы!

I вось ляцяць неяк браты-Сокалы пад вечар з чарго- 
вага палявання... Зноў анічога не ўпалявалі. Пралятаю- 
ць яны над лесам, а там на дрэвах столькі цецерукоў 
сядзіць разам з цяцеркамі.

Убачыў гэта малодшы брат Пустальга, кажа братам:

— Давайце хоць адну цяцерку здабудзем! Ніхто і не 
ўбачыць!

— He! — адказваюць старэйшыя браты. — I не думай 
нават! He наша гэта тэрыторыя, не нам на ёй і паляваць!

Уздыхнуў сумна малодшы брат, але пярэчыць не стаў, 
паслухаў братоў старэйшых. Паляцелі яны далей. Ля- 
цяць, а ўнізе — возера вялізнае, а на ім столькі качак 
плавае...

Загарэліся вочы ў Пустальгі, прагна ён уніз пазірае.
— Давайце хоць качку зловім! — просіць ён бра- 

тоў. — Бацьку старога накормім, самі паядзім! Ніхто і не 
заўважыць, што адной качкі не хапае!

Зноў не згадзіліся браты.
— Нельга закон парушаць! — тлумачаць яны Пусталь- 

гу. — Як потым мы суседзям у вочы глядзець будзем? 
Лепш ужо галоднымі застацца!

Паляцелі яны далей... Ужо і дом непадалёк, адно 
толькі поле пераляцець засталося. А па ім, як на тое 
ліха, і курапаткі ходзяць, і перапёлкі бегаюць... I столькі 
іх там — не злічыць...

He вытрымаў малодшы брат такой спакусы, адстаў 
ціхенечка ад старэйшых братоў, уніз хуценька кінуўся, 
схапіў курапатку.

— Вось! — паказвае здабычу братам. — Сёння не 
будзем галадаць!

— Што ты нарабіў! — усклікнулі абураныя браты. — 
Хто дазволіў табе хапаць тое, што нам не належыць?!

— Дык іх жа там шмат было! — пачаў апраўдвацца 
Пустальга. — А я ўсяго адну толькі і схапіў! Зато па- 
ядзім цяпер на славу!

— He жадаем мы есці тое, што нам не належыць! — 
сказалі старэйшыя браты і прэч ад Пустальгі паляцелі.

Уздыхнуў Пустальга ды да бацькі хутчэй паляцеў, 
здабычай сваёй пахваліцца, бацьку старога парадаваць...

Але не ўзрадаваўся стары Сокал. Наадварот, жахнуўся 
ён, калі ўбачыў, што яму сын малодшы прынёс.

— Ты парушыў закон! — закрычаў ён на Пустальгу. — 
Зняславіў і сябе, і ўвесь наш род сакаліны! Прэч ад 
мяне ляці і на вочы не трапляйся!

— Але ж я хацеў як лепш! — паспрабаваў апраўдац- 
ца Пустальга. — Каб ты галодным не быў, каб братоў 
накарміць! А каршуны і не бачылі нават, што я на іх 
тэрыторыі паляваў!

Але дарэмна ён на гэта спадзяваўся. Усё каршуны 
бачылі, высока ў небе лунаючы, нездарма ж яны ад- 
нымі з самых відушчых птушак лічацца. Паляцелі кар- 
шуны са скаргай на Пустальгу да самога цара Беркута.

Разгневаўся Беркут вельмі, загадаў паклікаць да сябе 
парушальніка. А Пустальга ўжо і сам не рады, што за- 
кон пераступіў, але рабіць няма чаго — трэба да цара 
ляцець, за ганебны свой учынак адказ трымаць.

— За тое, што ты парушыў закон, — кажа Пустальгу 
Беркут, — я пазбаўляю цябе права паляваць у паветры!

— Дзе ж мне тады паляваць?! — ускрыкнуў спалохана 
Пустальга. — Усе астатнія тэрыторыі таксама занятыя!

— Палюй дзе хочаш! — сказаў цар. — Каго хочаш 
прасі, каб табе на сваёй тэрыторыі паляваць дазволілі. 
А ў паветры ты болей паляваць не будзеш — такі табе 
мой прысуд!

I колькі ні ўпрошвалі Беркута і сам Пустальга, і браты 
старэйшыя, і нават бацька Сокал — нічога не дапамагло! 
He адмяніў цар птушыны свайго прысуду.

Паляцеў тады Пустальга ў лес, да шулякоў.
— Дазвольце мне ў лесе вашым паляваць! — про- 

сіць ён іх. — Бо лес вялікі, здабычы ў ім і вам, і мне 
хопіць!

Пакруцілі шулякі галовамі ў знак нязгоды.

— He такі ўжо і вялікі наш лес! — адказваюць 
яны. — I здабычы ў ім не так ужо і шмат! Нам і самім 
не заўсёды хапае, а тут яшчэ з совамі дзяліцца пры- 
ходзіцца! Ляці ты лепш да вады, няхай цябе скопы ды 
луні да сябе пускаюць!

Уздыхнуў Пустальга, паляцеў да возера. Знайшоў там 
скапу ды луня, просіць іх:

— Пусціце мяне на сваю тэрыторыю, дазвольце побач 
з вамі паляваць! У вадзе рыбы шмат, у чароце качкі 
водзяцца. Ці ж не хопіць і вам, і мне здабычы?

— He хопіць! — адказваюць яму скапа ды лунь. — На 
нашу здабычу і так ахвотнікаў шмат! Рыбу выдры ловя- 
ць, на качак у чароце лісіцы палююць. Ляці ты лепш 
у поле, да каршуноў, прасі ў іх прабачэння. Можа, яны 
і дазволяць табе на іх тэрыторыі паляваць...

Давялося яму да каршуноў у поле ляцець, у ногі ім 
нізка кланяцца, прабачэння прасіць...

— Даруйце мне, спадары каршуны! — просіць-моліць 
Пустальга, а сам ужо ледзь не плача. — Дазвольце мне 
на тэрыторыі вашай хоць на каго-небудзь паляваць!

Пераглянуліся каршуны, параіліся паміж сабой.
— Добра! — кажа самы старэйшы з іх. — Так і быць, 

дазволім мы табе на палях ды лугах нашых здабычу 
сабе шукаць, ды толькі тую, на якую мы самі не па- 
люем...

— На каго ж гэта мне паляваць можна будзе? — не 
зразумеў ТІустальга. — Вы ж, здаецца, на ўсіх тут па- 
люеце!

— На ўсіх ды не на ўсіх! — смяюцца каршуны. — На 
мышэй ды яшчарак мы адвеку не палявалі! Калі згод- 
ны на іх паляваць — можаш тады на нашай тэрыторыі 
застацца, калі ж не — тады прэч ляці!

Але ляцець Пустальгу ўжо не было куды, таму і выму- 
шаны быў ён згадзіцца з умовамі каршуноў. Застаўся

Пустальга на полі, пачаў там на мышэй, палёвак ды 
яшчарак паляваць... А з таго часу і ўсе нашчадкі ягоныя 
пачалі гэтым жа займацца. Ну а праз тое, што здабыча 
гэта дробязная, здрабнелі і самі пустальгі. Амаль нічога 
сакалінага ў абліччы іх не засталося...

Такая вось гісторыя. А ўжо верыць у яе ці не ве- 
рыць — гэта хай самі чытачы вырашаюць.

А сокал-пустальга, нягледзячы на невялікія свае па- 
меры, — птушка вельмі карысная, бо знішчае вялікае 
мноства шкодных грызуноў. Таму гэтага, самага ма- 
ленькага нашага сокала трэба ўсяляк аберагаць, тым 
больш што няшмат іх у нас засталося.

Вось такую цікавую казачную гісторыю расказаў Сож. 
I вельмі павучальную да таго ж... Пра тое, што нельга 
бацькам пярэчыць і на чужое рот разяўляць, нічога до- 
брага з гэтага не атрымаецца...

— А яшчэ якія казкі ведаеш? — спытаўся я ў яго.
— А як жа! — адказаў Сож. — Шмат ведаю! Напрыклад, 

пра тое, чаму дразды лепш за ўсіх спяваюць...
— Раскажы! — папрасіў я.
— 3 задавальненнем! — сказаў Сож.

Чаму дразды лепш за ўсіх 
спяваюць

Вывучалі жабкі ноты, каб у прыцемках спяваць. Пады- 
шла да іх Лянота:
— Хопіць, жабкі, сумаваць! Ну якая вам ахвота тыя 

ноты паўтараць? Ці не лепш са мной, з Лянотай, у ба- 
лоце паныраць?

Пакідалі жабкі ноты ля балота, у бары. Ну а потым 
да балота прыляцелі камары. Бачаць: ноты ля балота! 
Што ж ім з нотамі рабіць? Пачалі яны па нотах песні 
розныя трубіць.

Але хітрая Лянота ім вучыцца не дала. Ціха выпаўзла 
з балота і гаворку пачала:

— Навошта вам турботы — ноты гэтыя вучыць? Ці не 
лепш са мной, з Лянотай, над балотам адпачыць?

Камары ў адказ:
— 3 ахвотай будзем мы адпачываць! Будзем лётаць 

над балотам і з Лянотай сябраваць!



Зноў ляжаць, сумуюць 
ноты ля балота, ля вады... 
Ну а потым іх употай за- 
прыкмецілі дразды. Пад- 
хапілі дружна ноты, па- 
чалі па іх спяваць. А калі 
прыйшла Лянота — з ёй 
не сталі сябраваць! I Ля- 
ноту прэч прагналі ад ба- 

лота ў бор стары. Доўга
ноты вывучалі: можа — ты-

дзень, можа — тры...
Мо й не так было ўсё гэта, ды адно сцвярджаю 

я: што дразды спяваюць летам нават лепш за салаўя.
Салавей адно выводзіць, хоць і хораша пяе. А ў драз- 
да — пяцьсот мелодый, ды, прытым усе свае!

Ну а жабкі з камарамі, як на тую на бяду, толькі 
могуць вечарамі праспяваць «ква-ква!», «ду-ду!». Бо 
паслухалі Ляноту ля балота, ля вады! А каб вывучылі 
ноты — дык спявалі 6 як дразды!

— Сапраўды, цікавая казка атрымалася! — сказаў я. — 
I таксама вельмі павучальная: каб чаго ў жыцці дасяг- 
нуць — ленавацца не трэба!

— А хочаш, я раскажу табе яшчэ адну казку? — спы- 
таўся Сож. — Пра тое, як асінку ад хваробы ратавалі.

— Гэта цікава! — сказаў я і падрыхтаваўся слухаць.



Як Асінку 
ад хваробы ратавалі

Жыў ды быў у лесе Клён, сябраваў з Асінкай ён.
I яна з ім сябравала, яму песенькі спявала. Па- 

дзьме ветрык на галінкі — і пачне спяваць Асінка. Клён 
заўжды ёй падпяваў, Дуб для іх на скрыпцы граў, дзве 
яліны ў бубен білі, тры сасны ў трубу трубілі. Ажно 
ў лесе ўсё гуло, так ім весела было.

Ды Асінка захварэла. He піла яна, не ела, нават пе- 
сень не спявала... Адным словам — сумавала.

Замаркоціўся і Клён, дактароў гукае ён. Ды якія ж 
у бары могуць узяцца дактары?

Першым Заяц прыскакаў, з Клёнам гутарку пачаў. Кажа:
— Для карысці трэба ёй кары пагрызці. Пагрызу кару 

і, можа, гэта трошкі дапаможа.
А затым Мядзведзь прыйшоў.
— Box, насілу вас знайшоў! Прапаную: у Асінкі абла- 

маць дзве-тры галінкі. Абламаю іх і, можа, гэта хворай 
дапаможа.

Тут глядзяць: Барсук імчыць і яшчэ здалёк крычыць: 
— Ды яны не дактары! Гэта я ў сваёй нары меды- 

цыну вывучаю і хваробы вызначаю! Прапаную: у Асінкі 
не кару і не галінкі, карані перакапаць — там хваробу 

пашукаць!
Уздыхнуў самотна Клён, дактарам адмовіў 
ін. Зноў сумуе, зноў бядуе — хто ж Асінку 
пашкадуе?!

Раптам Дзяцел прыляцеў, да Асінкі 
падляцеў. Сеў Асінцы на галінку — і да- 
вай лячыць Асінку. Змераў ёй тэмпературу, 
даў таблетку, даў мікстуру, туманамі абвя- 
заў, адлятаючы, сказаў:

— Калі будзе хто хварэць, то ні Заяц, ні Мядзведзь, 
ні Барсук не дапамогуць, бо лячыць яны не могуць! 
У зялёным у бары толькі дзятлы — дактары! Так што 
вы мяне гукайце... Ну а зараз — выбачайце! Я дадому 
палячу, іншых хворых палячу.

Тут і казкі заканчэнне, бо праз дзятлава лячэнне ўраз 
Асінка ачуняла, зноў яна вясёлай стала. Зноўку песень- 
кі спявае, Клён, вядома ж, падпявае, Дуб на скрыпцы 
грае зноў для сваіх старых сяброў. Дзве сяброўкі, дзве 
яліны ў бубен б’юць ва ўсе галіны, тры сястрычкі, тры 
сасны — у трубу трубяць яны...

Зноў гулянка ў іх ідзе, ажно ў лесе ўсё гудзе!

— Ну што ты ўсё з Сожам размаўляеш? — не вытры- 
маўшы, усклікнула капрызна Бярэзіна. — Я ж, здаецца, 
таксама тут прысутнічаю і таму патрабую да сябе на- 



лежнай увагі! Тым больш што мы з табой былі калісьці 
добра знаёмыя! Прыязжаў на мае берагі, памятаю...

— Ды мы і цяпер добра знаёмыя! — паспяшаўся 
ўдакладніць я. — Нават больш, чым раней!

— Як гэта? — не зразумела Бярэзіна.
— А так! — сказаў я. — Бо жыву я зараз у невялікім 

гарадку Чэрвень (былы Ігумен)...
— Ведаю такі, — сказала Бярэзіна— I што?
— А тое, што размешчаны ён на берагах маленькай 

рачулкі Ігуменкі...
— I рачулку гэтую добра ведаю! — радасна ўсклікнула 

Бярэзіна. — Яна, між іншым, у другую рачулку ўпадае, 
крыху большую за сябе, у Волму. А тая — у Свіслач!

— А Свіслач — гэта ўжо твой асноўны прыток! — за- 
кончыў я за яе. — Так што агульнага ў нас, як бачыш, 
шмат! I таму я пра цябе раскажу маленькім чытачам 
больш падрабязна...

Бярэзіна
Бярэзіна — яшчэ адзін буйны прыток Дняпра. 

Агульная даўжыня ракі — 613 кіламетраў, што крыху 
менш за Сож, але затое ўвесь свой шлях да Дняпра 
Бярэзіна праходзіць па тэрыторыі нашай краіны.

А пачынаецца гэтая вялікая рака маленькім раўчу- 
ком непадалёк ад Докшыц. Раўчук выцякае з балот- 

t ца, а потым, убіраючы ў сябе воды іншых раўчукоў 
і балотцаў, паступова ператвараецца ў сапраўдную 
раку.

Чым далей — тым усё буйнейшай і шырэйшай 
становіцца Бярэзіна, працягваючы на сваім шляху 
ўбіраць у сябе шматлікія прытокі. Адных толькі рэк 

ь упадае ў яе 425, агульная іх даўжыня — 8490 кі- 
ламетраў.



На Бярэзіне размешчана шмат населеных пунктаў, 
у тым ліку і гарадоў. Самыя буйныя з іх — Барысаў, 
Бабруйск, Светлагорск...

Шмат чаго пабачыла рака за доўгі свой век. 
У часы Паўночнай вайны праз яе праходзіла ар- 
мія знакамітага шведскага караля Карла XII. У ру- 
ска-французкую вайну 1812 года — у час пераправы 
праз Бярэзіну (каля вёскі Студзёнка) — французкая 

ь армія панесла настолькі вялізныя страты, што перас- 
тала існаваць як сур’ёзная ваенная сіла...

А ўлетку 1944 года ў ходзе наступальнай аперацыі 
о «Баграціён» менавіта на Бярэзіне воінамі Чырвонай 
$ Арміі была ліквідавана 40-тысячная групоўка нямец- 

кіх захопнікаў...

— А чаму ты пра мой запаведнік маўчыш? — раптам 
перапыніла мяне Бярэзіна. — Пра Бярэзінскі біясферны!

— Ды я хацеў пра яго расказаць, — пачаў апраўд- 
вацца я, — толькі пазней крыху...

— А ты цяпер пачынай! — капрызна плёснула хвалямі 
Бярэзіна. — А потым я тваім чытачам казку якую-небудзь 
распавяду! Згода?

— Згода! — сказаў я і пачаў расказваць пра Бярэзінскі 
біясферны запаведнік.

Крыху біялогіі
q Бярэзінскі біясферны запаведнік

Бярэзінскі запаведнік быў утвораны ў далёкім 
1925 годзе. У першую чаргу для аховы баброў, якіх 
на той час амаль паўсюдна вынішчылі.

— А я ix, як бачыш, захавала! — пахвалілася Бярэзі- 
на. — А таму ты дзецям пра іх больш падрабязна раскажы!

— Пра каго? — не адразу зразумеў я. - Пра баброў?
— А чаму не!

Што мы ведаем пра бабра...
Бабровае футра, прыгожае і трывалае, цанілася 

заўсёды і каштавала нятанна. Таму ў паляўнічых 
# заўсёды быў добры стымул паляваць на баброў 

і здабываць іх як мага больш. Такі інтэнсіўны 
промысел прывёў да таго, што ў пачатку XX стагод- 

я дзя баброў у Беларусі амаль не засталося. Існавалі 
t толькі асобныя невялікія паселішчы гэтых жывёл 
Г у мясцовасцях, маладаступных для чалавека: на рэ- 

ках Бярэзіне, Сожы і Нёмане.
I тады людзі спахапіліся. На баброў забаранілі 

о паляванне, а ў 1925 годзе быў створаны Бярэзінскі 
# запаведнік — спецыяльна для аховы баброў. Крыху 

пазней у запаведніку пачалі адлоўліваць іх і рас- 
сяляць па ўсёй тэрыторыі Беларусі.

Усё гэта дало станоўчыя вынікі.
° Што ж ён з сябе ўяўляе?

Бабёр — самы буйны прадстаўнік атрада грызуноў 
у нашай краіне. Даўжыня яго — каля метра, вага — 

& да 30 кілаграмаў. Вядзе бабёр напалову водны лад 
р жыцця і добра да гэтага прыстасаваны. Поўсць яго- 

ная змазваецца спецыяльнымі масляністымі рэчывамі 
і ніколі не намакае, як бы доўга жывёла ні прабыла 
пад вадой. Пры ныранні і плаванні вушы прыціска- 
юцца да галавы, ноздры сціскаюцца спецыяльнымі 
мышцамі. Плавае бабёр пры дапамозе моцных задніх 

* лап, якія да таго ж маюць паміж пальцамі пера- 

понкі. Пляскаты, веслападобны хвост, пакрыты рага- 
вымі лускавінкамі, пры гэтым служыць рулём.

Дарэчы, хвост выконвае і яшчэ адну функцыю. 
Голас бабра — ціхае вурчанне, таму пры небяспецы 
ён моцна б’е хвастом па вадзе. Гук, які пры гэтым 
утвараецца, падобны на выбух і служыць сігналам не 
толькі для баброў, але і для іншых жыхароў вадаёма.

У вадзе бабёр рухаецца хутка і спрытна, а вось на 
сушы ён робіцца вельмі павольным і няўклюдным. 
Таму бабры далёка ад вады стараюцца не адыхо- 
дзіць. Жывуць яны ў спецыяльных хатках, зробленых 
з галінак, змацаваных ілам, а калі бераг стромкі — 
у норах. Але ў абодвух выпадках — уваход у жытло 
заўжды пад вадой.

Яшчэ бабры вядомыя тым, што робяць плаціны, 
і часам даволі вялікія, каб падтрымаць у рацэ на- 
лежны ўзровень вады. I калі хатку кожны бабёр 
робіць самастойна — плаціну яны будуюць разам 
сваімі маленькімі, але вельмі спрытнымі пярэднімі 
лапкамі. А дрэвы для плаціны, а таксама для ежы 
(бо харчуюцца яны ў асноўным карой) бабры ва- 
ляць пры дапамозе вострых зубоў, паступова пад- 
грызаючы дрэва з усіх бакоў. Прычым разлічваюць 
так, што дрэва заўжды валіцца ў ваду. Пасля гэтага 
бабры яго разгрызаюць на часткі, ядомая частка 
спажываецца на месцы або перапраўляецца да хаткі 
як прыпас на зіму, астатняя — служыць будаўнічым 
матэрыялам. Апроч кары бабры харчуюцца таксама 
воднымі і каляводнымі травяністымі раслінамі (гар- 
лачыкамі, трыснягом і інш.)

У пасяленнях бабры жывуць сем’ямі. Кожная з іх 
складаецца з дарослай пары, якая жыве ў гэтай хат- 
цы пастаянна, і яе патомства за апошнія два гады. 
Пасля другой зімоўкі, на трэці год, маладыя бабры 
назаўсёды пакідаюць бацькоўскі дом і пачынаюць

весці самастойнае жыццё, ствараючы ўжо ўласныя 
сем’і.

Зараз, калі колькасць бабрынага пагалоўя ў краіне 
адноўлена (у 2007 годзе, у параўнанні з 1987 го- 
дам, падвоілася і дасягнула 43 тысяч), вядзецца 
нават выбарачны промысел капканамі і пасткамі. 
А з 2007 года дазволена нават паляваць на баброў 
са стрэльбамі, вядома ж, у строга вызначаныя тэр- 
міны. Апроч футра не меншую каштоўнасць уяўляе 
сабой спецыяльная мускусная залоза бабра, сакрэт 
якой больш вядомы пад назвай «бабровы струмень» 
і шырока выкарыстоўваецца ў медыцыне і пар- 
фумерыі.

— Малайчына, добра расказаў! — пахваліла мяне 
Бярэзіна. — А цяпер, працягвай свой аповед пра мой 
запаведнік!

— А казка? — нагадаў я.
— А казка потым!

Крыху біялогіі
q Бярэзінскі запаведнік

Агульная плошча запаведніка — 76,2 тысячы гек- 
О тараў, а размешчаны ён на тэрыторыі трох раёнаў: 
© Барысаўскага, Докшыцкага і Лепельскага.

3 1978 года Бярэзінскі запаведнік носіць статус 
© біясфернага, гэта значыць, што ён уключаны ў між- 
® народную сістэму асабліва важных эталонаў біясферы 
@ Зямлі.

Запаведнік гэты нездарма называюць Бярэзінскім. 
© 3 агульнай даўжыні Бярэзіны ў 613 кіламетраў амаль 
Й 110 прыходзіцца на запаведнік, па якім рака пра- 



цякае доўгай звілістай стужкай і мае тут каля 
30 прытокаў.

О Бярэзінскі біясферны запаведнік мае багатую 
? і разнастайную флору і фаўну, у тым ліку рэдкую.

Гэта ўнікальнае месца, дзе прыродныя раслінныя 
© комплексы захаваліся амаль у некранутым стане.

30 відаў раслін і 9 відаў жывёл запаведніка зане- 
© сены ў Чырвоную кнігу.

— I сярод іх — мядзведзі, якія калісьці па ўсёй Бела- 
русі вадзіліся, а цяпер вельмі рэдкімі сталі, — пахваліла- 
ся Бярэзіна. — Лічыце, што мой запаведнік выратаваў іх 
ад поўнага знікнення.

— Дык, можа, ты пра мядзведзя нам казку раска- 
жаш? — падхапіў я размову. — У цябе ж, пэўна, і пра 
яго ёсць гісторыі?

— Ёсць, — пацвердзіла Беразіна. — I я вам пра мядз- 
ведзя абавязкова раскажу казку. Але спачатку, — звяр- 
нулася яна да мяне, — ты распавядзі пра мядзведзя...

— Добра, — згадзіўся я.

Што мы ведаем пра мядзведзя...
Мядзведзя, нязменнага героя казак і мультфіль- 

маў, ведаюць усе. Ён магутны, але добры і ў чым- 
? сьці нават праставаты. Таму яго заўсёды абдурваюць 

іншыя звяры.
У прыродзе ж мядзведзь (і белы, які жыве ў Арк- 

тыцы, і амерыканскі грызлі, і буры, які да гэтага 
часу сустракаецца дзе-нідзе ў нашай краіне) — гэта 
дужы, хуткі і вельмі хітры драпежнік, з якім лепш 
не жартаваць.

Буры мядзведзь, амаль што самы вялікі сярод 
сваіх суродзічаў, крыху саступае па памерах толыкі

беламу. На тэрыторыі Беларусі вага бурых мядзвед- 
зяў можа дасягаць 250-300 кілаграмаў, а камчацкія 

* бурыя мядзведзі важаць больш за 500 кілаграмаў. 
? Буры мядзведзь, хоць і лічыцца драпежнікам, але 
, мяса не галоўная частка ягонага рацыёну. Любіць 

ён і сакавітыя карэньчыкі, і малады авёс, і ягады 
# маліны. Ніколі не адмовіцца паласавацца мурашкамі 

і іншымі насякомымі або іх лічынкамі. А ўжо як 
8 касалапы любіць мёд! Сама назва «мядзведзь» азна- 

чае — «той, хто ведае ўсё пра мёд».
Гэткая ўсяеднасць вельмі дапамагае мядзведзю 

летам, а вось зімой расліннай ежы ў нашых лясах 
о амаль што не знойдзеш. Таму, назапасіўшы за лета 

і восень шмат тлушчу, ён усю зіму спіць у берлагу. 
’ Прычым шукаць месца для будучага прытулку ка- 

салапы пачынае ўжо з восені. Знойдзе які-небудзь 
яловы выварацень, нацягае на яго зверху ламачча 
паболей і спіць там да вясны. Але лапу не смокча, 

J як думаюць многія. А мядзведзіца дык нават зімой 
у берлагу нараджае медзведзянят (часцей двух) і да 
самай вясны іх малаком выкормлівае.

Нараджаюцца медзведзяняты маленькімі, з рукаві- 
цу, а вясной, пасля таго як з берлагу разам з мату- 
ляй вылезуць, хутка растуць і дасягаюць да пачатку 
лета кілаграмаў 40 кожны.

Бярлог мядзведзя не вельмі прыгожы, затое цёплы. 
о Асабліва калі снегам зверху яго прыцярушыць. Калі ж 

сярод зімы рэзка пацяплее, снег пачне раставаць, 
’ а вада зацякаць у бярлог, касалапы можа прачнуцца 

і пайсці шукаць іншае месца для зімоўкі. У гэты час 
ён блукае па лесе галодны і злы, і лепш тады з ім 
не сустракацца. У Сібіры такія мядзведзі, шатуны, 
як іх яшчэ называюць, нават на чалавека напасці 
могуць.

Раней касалапы быў у Беларусі самым звычайным 
зверам. I палявалі на яго, і прыручалі. Па гарадах 
і вёсках сярэднявечнай Беларусі хадзілі павадыры 

f з дрэсіраванымі мядзведзямі, давалі прадстаўленні 
і гэтым жылі. У XVI—XVIII стагоддзях нават існавала 
ў Смаргоні спецыяльная школа для дрэсіроўкі мядз- 
ведзяў, так званая Смаргонская акадэмія.

Зараз жа мядзведзяў на тэрыторыі нашай краіны 
засталося мала. Таму гэты звер занесены ў Чырвоную 

С кнігу Беларусі. Ды і павадыры з мядзведзямі цяпер 
не ходзяць, затое ў рэдкім цырку свету няма гэта- 
га касматага артыста. Чаго толькі мядзведзі ў цыр- 

р ку ні робяць: і на веласіпедах ездзяць, і розныя 
акрабатычныя трукі выконваюць. Але ўсё гэта толькі 
мядзведзі-падлеткі. 3 дарослым жа рэдка хто рызык- 
не на арэну выйсці. Бо вельмі ўжо ён непрадказаль- 
ны ў сваіх паводзінах. Драпежнік, адным словам.

— А зараз казку! — нагадаў я Бярэзіне. — Абяцала!
— А я ж і не адмаўляюся! — сказала Бярэзіна і па- 

чала расказваць.

Чаму мядзведзь зімой
у берлагу спіць

Усе вы, дзеці, ведаеце мядзведзя. I тое, што ён зімой 
у берлагу спіць. А ці ведаеце чаму? Калі не, тады 
паслухайце казку.
Быў у Беларусі калісьці такі час (казачны, вядома), 

калі зімы наогул не было. I вясны не было, і восені 

таксама не існавала. Адно толькі лета цёплае тады на 
зямлі нашай заўжды панавала.

I ўсім жыхарам лясным бесклапотна ў тую казачную 
пару жылося, у тым сэнсе, што ні голад, ні холад ім 
тады былі невядомыя. I доўга гэта працягвалася, але 
аднойчы ўсё ў іх жыцці перамянілася...

А адбылося гэта таму, што спадарыня Зіма, якая ра- 
ней толькі на Поўначы ўладу сваю мела, вырашыла 
і ў нашы мясціны наведацца, і кожны год па некалькі 
месяцаў тут уладарыць. А каб жыхары лясныя да новых 
умоў прыстасавацца змаглі — паслала яна да іх халод- 
ны вецер з паведамленнем. I абвясціў ён усім лясным 
жыхарам, звярам і птушкам, што хутка да іх халодная 
Зіма ў госці завітае і што даецца ім тры восеньскія 
месяцы, каб да яе добра падрыхтавацца.

Пагаравалі звяры і птушкі, але нічога не зробіш. 
I пачалі яны да зімы рыхтавацца кожны па-свойму...

Адзін толькі Мядзведзь працягваў бесклапотна па 
лесе швэндацца. Дакладней, ён хацеў бы таксама хоць 
неяк да зімовых халадоў падрыхтавацца, ды толькі не 
ведаў, як гэта лепш зрабіць і з чаго пачаць. I вырашыў 
тады Мядзведзь схітрыць: за астатнімі ляснымі жыхарамі 
паназіраць, як і што яны будуць рабіць...

«Пагляджу, што яны прыдумаюць, — разважае каса- 
лапы, — і я гэтак жа зраблю! А пакуль не буду галаву 
сабе тлуміць!»

А час ідзе, дні ўсё карацейшымі становяцца, лістота 
на дрэвах ужо жаўцець пачала. Зразумеў Мядзведзь, 
што зімовыя халады не за гарамі, што трэба і яму свой 
план у дзеянне прыводзіць...

I пашкандыбаў ён па лесе. Ідзе, глядзіць: Дрозд на 
галінцы крушыны сядзіць, ягады яе спелыя па адной 
дзяўбе.

— Ну што, Дрозд? — пытаецца Мядзведзь у птушкі. — 
Раскажы мне, як ты да зімы халоднай рыхтуешся?

— А ніяк! — кажа Дрозд. — Ёсць у нас, птушак, 
крылы... Паляцім мы на гэты перыяд зімовы ў цёплыя 
краіны. А потым назад прыляцім, калі да нас зноў ця- 
пло вернецца.

Задумаўся Мядзведзь, замаркоціўся нават крыху, бо 
крылаў у яго не было. Затым глядзіць: Дзяцел непа- 
далёк на сасну сеў.

— А вось я, — кажа Дзяцел, — хоць крылы і маю, 
а нікуды не палячу! Тут зімаваць застануся!

— А як? — цікавіцца ўзрадавана Мядзведзь. — Можа, 
і я гэтак жа перазімаваць змагу?

— Буду кузурак розных пад карой шукаць, — тлу- 
мачыць Мядзведзю Дзяцел. — Шышкі яловыя церабіць, 
насенне адтуль выцягваць. Калі зможаш так — разам 
будзем зімаваць!

Уздыхнуў Мядзведзь і нічога Дзятлу не адказаў. Да- 
лей сабе па лесе пашкандыбаў іншых лясных жыхароў 
пытацца.

Вавёрку на дрэве заўважыў, спыніўся. «Трэба, — ду- 
мае, — у яе запытацца. Крылаў яна не мае, значыць, 
неяк тут зімаваць збіраецца».

Запытаўся, а Вавёрка яму адказвае:
— А я на зіму прыпасаў сабе нарыхтавала: грыбоў 

насушыла, арэхаў назбірала. А ты, Мядзведзь, шмат 
прыпасаў сабе на зіму зрабіў?

Нічога не адказаў Вавёрцы касалапы, уздыхнуў толькі 
і далей падаўся. А насустрач яму Заяц бяжыць.

— А ну стой, касы! — крычыць Мядзведзь. — Раскажы 
мне, як ты да зімы халоднай рыхтуешся!

— А што да яе рыхтавацца! — адказвае яму Заяц. — 
Футра цёплае белае я ўжо сабе падрыхтаваў, так што

не змерзну. I не заўважыць мяне ніхто на белым снезе.
— А есці ты што будзеш? — пытаецца Мядзведзь.
— Кару асінавую, — кажа Заяц. — Яна смачная. Па- 

спрабуй, можа, спадабаецца.
Пагрыз Мядзведзь кары асінавай, скрывіўся і пачаў 

плявацца. Пляваўся, пляваўся, а калі скончыў, бачыць — 
Зайца і следу не стала, а замест яго Лісіца-хітрыца не- 
падалёк сядзіць, на касалапага пазірае.



— He слухай ты Зайца! — кажа. — Хіба ён табе што 
добрае параіць!

— А ты параіш? — пытаецца Мядзведзь. — Чым ты 
сама зімой харчавацца будзеш?

— Мышэй буду пад снегам шукаць, — кажа Лісіца. — 
Можа, калі зайца злаўлю ці курапатку. Так што калі хочаш 
за мышамі паляваць навучыцца — дык я цябе навучу...

— Ды што мне твае мышы! — крычыць з роспаччу 
Мядзведзь. — Хіба ж я мышамі наемся! Вось я зараз 
цябе саму з’ем за такую параду!

Кінуўся ён да Лісіцы, але дзе там касалапаму за ёй 
угнацца. Уздыхнуў ён і далей па лесе пашыбаваў.

Глядзіць, а Барсук пад абрывам нару сабе рые. 
Падышоў да яго Мядзведзь.

— Ты што гэта робіш? — пытаецца.
— Ды вось, — кажа Барсук, — выкапаю сабе нару 

і буду ў ёй спаць да наступнага лета. Пакуль спіш — 
час хутка ідзе!

— Вось гэта па мне! — узрадаваўся Мядзведзь. — 
I я сабе нару такую ж зраблю і ў ёй зіму халодную 
перачакаю!

— Тады часу не губляй! — раіць яму Барсук. — Зараз 
жа прымайся за працу!

Але Мядзведзь толькі лапай махнуў. Паспею, маўляў, 
куды спяшацца! Далёка яшчэ зіма!

Але выйшла, што Зіма не так і далёка аказалася. 
Задзьмулі над лесам вятры халодныя, паўночныя, апош- 
нюю лістоту з дрэў паабтрасалі. А потым і першыя 
сняжынкі над лесам закружыліся...

«Усё, хопіць чакаць! — вырашыў Мядзведзь. — Прый- 
шоў час і мне нару сабе рыхтаваць!»

Пачаў ён зямлю капаць, але не выходзіць гэтая спра- 
ва ў касалапага. He атрымліваецца ў яго нічога, ды 
і зямля ўжо занадта цвёрдай зрабілася... He капаецца 
нара, і ўсё тут!

«Пайду лепш Барсука з нары выганю, — думае Мядз- 
ведзь. — Ён сабе яшчэ адну выкапаць паспее, а ў мяне 
ўжо гатовая будзе!»

Пабег ён да Барсуковай нары, паспрабаваў у яе неяк 
праціснуцца, але так і не змог гэтага зрабіць — вузкая 
вельмі. Пачаў ён Барсука клікаць, каб той дапамог яму 
самому нару выкапаць — ды так і не даклікаўся...

А ў лесе ўсё халадней і халадней робіцца! Вось-вось 
спадарыня Зіма ў лес завітае! I ўсе лясныя жыхары да 
яе хто як, але ўсё ж падрыхтаваліся... Адзін мядзведзь 
па лесе восеньскім блытаецца і, што яму рабіць — не 
ведае. I холадна яму, і есці хочацца, а сапраўдныя ха- 
лады яшчэ і не надышлі нават...

Нарэшце зусім касалапы з сіл выбіўся, залез пад 
нейкую карчажыну, лёг там...

«Адпачну трошкі, — думае, — а потым далей пайду».
Задрамаў Мядзведзь пад карчажынай, а ноччу раптам 

снег моцны паваліў. Усю ноч ішоў, заваліў карчажыну 
з усіх бакоў. А касалапы таго не ведае, толькі адчувае 
ў сне, што цёпла яму стала, ды так цёпла, што нават 
прачынацца не хочацца. Так і праспаў ўвесь доўгі зі- 
мовы час пад карчажынай гэтай...

А потым Зіма зноў на Поўнач падалася. Прыйшла 
ў лес Вясна, снег растапіла, мокра стала Мядзведзю, 
няўтульна...

Прачнуўся ён, спахапіўся, выбраўся з-пад карчажыны. 
Азіраецца вакол і ўцяміць нічога не можа! А потым 
зразумеў, што праспаў пад карчажынай усю зіму.

Вось так карчажына самай першай бярлогай для 
Мядзведзя і аказалася. I з таго самага часу ўсё мядз- 
ведзі гэтак зімуюць: хто пад карчажынай, хто пад выва- 
ратнем яловым, хто пад валежнікам... Галоўнае, каб снег 
зверху быў — ён хоць і халодны, але пад ім цёпла.

He верыце? Тады спытайцеся ў мядзведзя.

Такая вось казка ў ракі Бярэзіны атрымалася. Ну 
а верыць ёй альбо не верыць — гэта вы ўжо самі для 
сябе вырашайце. Але ў мядзведзя лепш не пытайцеся: 
гэта Бярэзіна пажартавала.

— Вядома ж, пажартавала, — сказала Бярэзіна. — А за- 
раз я табе яшчэ адну казку распавяду. Пра мухаморы...

— Пра мухаморы? — здзівіўся я.
— Грыбы такія ёсць, — патлумачыла мне Бярэзіна. — 

Атрутныя, праўда, так што збіраць іх нельга!
— Ды ведаю я мухаморы! — сказаў я. — Але адкуль 

ты пра іх казкі ведаеш? У вадзе ж яны, здаецца, не 
растуць!

— Ды адтуль, адкуль брат мой Сож казку пра асінку 
ведае! — засмяялася Бярэзіна. — Бо па берагах нашых 
шмат розных лясоў маецца. I, наогул, ты будзеш казку 
маю слухаць ці не?!

— Буду, буду! — усклікнуў я, і Бярэзіна пачала рас- 
казваць.

Як мухаморы вайну пачыналі

Неяк ранкам мухаморы былі не ў гуморы. На палянцы 
на лясной, пад высокай пад сасной, яны ўсе сабралі- 
ся, дружна павіталіся і, слова за слова, пачалі размо- 

ву. Усе ўраз апавядалі, на суседзяў паглядалі, патыліцы 
чухалі, самі сябе слухалі...

Раптам бачаць: грыбнікі ідуць лясной сцежкай і бя- 
руць баравікі, бяруць сыраежкі. Падасінавік знайшлі — 
узялі адразу. А да іх не падышлі, нават бокам абышлі 
і далей сабе пайшлі... Гэткая абраза!

— Што за ганьба! Што за сорам! — закрычалі му- 
хаморы. — Грыбнікі нас зневажаюць! Як ідуць — не

заўважаюць, а бяруць баравікі! Што за гонар ім такі?! 
Сыраежкі мусяць браць — іх жа ледзь з зямлі відаць! 
Мы ж за ўсе грыбы вышэйшыя, мы куды як прыгажэй- 
шыя! Дык чаму ж не бачаць нас?!

Баравік ім у адказ:
— Вы, вядома, шмат вышэйшыя за нас! Вы, магчыма, 

прыгажэйшыя за нас! Толькі вас не заўважаюць нез- 
дарма — бо карысці аніякай ад вас няма, адна толыкі 
шкода...

— Гэта што за мода: гэтак нас зневажаць, гэтак нас 
абражаць! — усклікнулі хорам усе мухаморы. — За та- 
кую абразу выклікаем адразу ўвесь род ваш грыбны 
на бой лясны! Калі мы вас здолець зможам, у баі вас 
пераможам — з лесу выселім мы вас! Вось такі наш 
будзе сказ!

Пачалі тут мухаморы гуртавацца, пачалі яны да бою 
рыхтавацца. Пачалі ваяводу выбіраці для сваёй, для 
мухаморавай, раці.

эсь адзін мухамор на пень 
?з, закрычаў, загукаў ён на 
сь лес:

— Гэй, мухаморы і з лесу, 
і з бору! Збірайцеся да 
сасны, рыхтуйцеся да вай- 
ны! Да бою, да паходу, 

а я — за ваяводу!
— А чаму гэта ты за вая- 
воду?! He давалі мы на 
гэта сваёй згоды! — за- 
крычалі мухаморы друж- 

ным хорам.
Тут на пень услед за першым 

мухаморам другі хутка ўзлез. Зноў 
крычыць на ўвесь лес:

— Выбірайце мяне — і ў гэтай вайне мы ўсіх пера- 
можам! А з іншым — не зможам!

— Лепей ты памаўчы! — яму трэці крычыць. — He 
з тваёй галавой мухамораў весці ў бой! Ну а я не пад- 
вяду: вас на бітву павяду, буду вамі кіраваць, а інакш — 
не здабраваць!

Глядзь — чацвёрты ціха лезе на калоду:
— Так і быць — буду я за ваяводу!
Ну а пяты яго цягне за нагу:
— Я і сам ваяводам быць змагу!
Тут усе мухаморы раскрычаліся хорам. Адзін аднаго 

абражаў, кожны кожнаму пагражаў, кулакамі махаўся, 
у плечы штурхаўся, усяляк абзываўся — да вайны, ад- 
ным словам, рыхтаваўся...

А калі замарыліся крычаць — вырашылі мухаморы 
распачаць вялікі бой паміж сабой!

А ўсе грыбы збіраліся, з мухамораў смяяліся. Плёскалі 
ў ладкі, елі аладкі, квасам запівалі, мяне частавалі.

А я ў грыбоў гасцяваў і аладкі каштаваў, запіваў іх 
квасам... Ну а сам тым часам гэту казку напісаў і вам 
яе расказаў.

Дакладней, гэта я са слоў Бярэзіны казку запісаў. 
А потым папрасіў яе яшчэ адну казку расказаць, трэцюю.

— А дзвюх што, мала? — нават пакрыўдзілася Бярэзіна.
— Дзве — добра, а тры — усё ж лепш! — пачаў 

упрошваць я капрызную раку. — Тым больш што твой 
брат Сож мне тры казкі расказаў! Тры, а не дзве! Дык 
чым жа ты горшая за яго?

Задумалася Бярэзіна і доўга думала. Так доўга, што 
я нават крыху непакоіцца пачаў.

— Добра! — сказала нарэшце рака. — Раскажу я табе 
яшчэ адну казку. Таксама лясную, з таго самага лесу, 
дзе мухаморы ваявалі...

— Таксама пра вайну? — пацікавіўся я.
— Вось яшчэ! — адмоўна плёснула хвалямі Бярэзі- 

на. — Пра тое раскажу, як ягадка-чарнічка сваё месца 
ў лесе шукала!

— Гэта цікава! — сказаў я і прыгатаваўся слухаць.

Як Чарнічка сваё месца 
ў лесе шукала

Розныя ягады ў нашых беларускіх лясах растуць, але 
самыя вядомыя з іх — чарніцы. I адны з самых 
карысных, дарэчы. Нездарма ж іх усе збіраюць: і старыя, 

і малыя. 3 ранку да вечара ў лесе перагукваюцца, 

як толькі чарніцы паспяваць пачынаюць. А іх, чарніц, 
у гэты час у нашых беларускіх лясах столькі, што ўсім 
хапае: і людзям, і розным жыхарам лясным, якія так- 
сама любяць улетку чарніцамі паласавацца.

I ўсё ж, хоць і шмат яшчэ чарніц у нашых лясах, 
іх таксама берагчы трэба. A то ёсць такія нявыхаваныя 
збіральнікі, якія не толькі ягады ў вядзерцы збіраюць, 
але і вялізны «букет» чарнічніку наламаюць і дадо- 
му з лесу валакуць. I не думаюць, што чарнічнік гэты 
яшчэ дзясяткі гадоў у лесе расці мог бы і кожны год 
іх ягадамі спелымі радаваць...

Але гэта яшчэ не казка, а так — прыказка. А зараз 
і сама казка будзе.

I трапіў у гэтую нашу казку адзін такі нявыхаваны 
хлопчык, які, з лесу дадому ідучы, шмат чарнічніку сабе 
наламаў, але дамоў яго так і не данёс. Ішоў, аб’ядаў 
паступова, а галінкі выкідваў на сцежку лясную, адну 
за адной...

I вось ля самага ўскрайку лесу на такой галінцы 
ягадка адзіная захавалася. Звалілася галінка на сцежку, 
і Чарнічка, зразумела ж, разам з ёй упала. Так і ля- 
жаць абедзве, сумуюць...

А потым і кажа чарнічная галінка сваёй ягадцы:
— Паслухай, Чарнічка, мяне ўважліва. Я ўсё роўна тут 

прападу, і ніхто мне ўжо не дапаможа, а ты пастарайся 
ў наш родны лес трапіць.

— Навошта мне туды трапляць? — сумна пытаецца 
Чарнічка. — Што я там без цябе рабіць буду?

— Як гэта — што?! — кажа галінка. — Ты там 
прарасцеш, народзіцца з цябе новы чарнічны кусцік, 
і я буду ведаць, што жыццё пражыла недарэмна! Толь- 
кі ж глядзі, выберы для гэтага ў лесе нашым месца 
спрыяльнае, бо не ўсюды мы, чарніцы, расці можам!

На тым яны і пагадзіліся. Зноў уздыхнула сумна ма- 
ленькая Чарнічка, развіталася з роднай сваёй галінкай 
і падалася ў лес.

А лес вялізны, а ягадка Чарнічка такая маленькая... 
Ідзе яна, ідзе, брыдзе яна, брыдзе — забрыла ў вяліз- 
ную крапіву. Ва ўсе бакі крапіва гэтая разраслася, як 
з яе выбрацца?

Брыла, брыла Чарнічка па крапіве, змарылася.
«Не пайду далей! — думае. — Тут жыць застануся!»
I толькі падумала так — чуе, як хтосьці ёй пярэчыць:
— He, Чарнічка! Нельга табе тут жыць! Тут наша 

месца!
Паглядзела Чарнічка ўверх, а там ягады-малінкі друж- 

на на галінках вісяць, ад ветрыка летняга туды-сюды 
гойдаюцца.

— Вам што, месца шкада?! — аж абурылася Чарніч- 
ка. — Ах вы, скнары!

— Ды не скнары мы! — адказваюць ёй малінкі. — 
I не шкада нам месца! Проста не выжывеш ты тут, 
Чарнічка, загінеш! Бачыш, як цёмна на зямлі,



6о крапіва гэтая ўсё сонечнае святло сабе забірае. 
А мы ж, расліны, без яго жыць не можам...

— А вы як? — пытаецца Чарнічка. — Вы ж неяк 
жывяце, не загінулі!

— А гэта таму, — адказваюць малінкі, — што нашы 
сцёблы высокія, вышэй нават за крапіву гэтую. А чар- 
нічны кусцік хіба такім вялікім вырасце?

Падумала Чарнічка: і тое праўда! He месца ёй тут, 
у крапіве. Трэба далей ісці, іншае месца сабе шукаць.

I пайшла Чарнічка далей. Доўга ішла, змарылася, але 
выбралася ўрэшце з крапівы. Затое ў балота патрапіла. 
Вакол, куды ні глянь, вада ды мох, толькі дзе-нідзе 
купіны з асакой над мохам гэтым узвышаюцца. Затое 
сонца хапае — не тое што ў крапіве...

Уздыхнула Чарнічка і кажа пра сябе:
— Можа, тут мне застацца? Сонца хапае, а што мне 

яшчэ трэба, каб чарнічнікам стаць? Тым больш ніякія 
іншыя ягады тут не растуць.

I толькі яна так прагаварыла, як з усіх бакоў галасы 
абураныя пачуліся:

— Як гэта ніякія ягады тут не растуць?! А мы што, 
не ягады?

Азірнулася Чарнічка, не бачна вакол нікога.
— Хто вы? — пытаецца. — Дзе вы?

— Мы — журавінкі! — адказваюць га- 
ласы. — А не бачна нас таму, што 

\ кусцікі нашы ўверх не цягнуцца,
Ж 4^ па імху сцелюцца. I месца тут
" для Ця$е няма, 6° не выжывеш

ты тут, Чарнічка!
> “ Гэта чамУ? — пытаецца

- Чарнічка. — Сонечнага святла
тут шмат! I месца хапае...

— Святла шмат, — згаджаюц- 
ца з ёй журавінкі. — I месца 
досыць. Але і вады тут хапае, 
нават занадта. He ўсе расліны 
могуць у такіх умовах існа- 
ваць!

Падумала Чарнічка, вакол сябе 
агледзелася — сапраўды шмат вады!
Але ж на купінках вады няма...

— А я тады на купінцы пасялюся, — прапанавала 
яна журавінкам. — Спадзяюся, вы не супраць?

— Яны не супраць — мы супраць! — пачулася раптам 
з бліжэйшай купінкі. — Мы тут жывём!

— А вы хто? — аж здзівілася Чарнічка.
— Мы — брусніцы! — адказваюць ёй з купінкі. — 

Праўда, мы яшчэ не паспелі, але на купінку цябе не 
пусцім! Нам тут і самім месца ледзь-ледзь хапае!

I не пусцілі Чарнічку на купінку. Давялося ёй далей 
ісці, прэч з балота.

Выбралася з балота — і трапіла ў змрочны бор-бе- 
ламошнік. Стаяць вакол яліны велічэзныя, з галінак іх 
шырокіх белы лішайнік аж да зямлі звісае. А на зямлі 
цёмна, змрочна, аніводнай расліны тут няма, толькі іглі- 
ца сухая да грыбы-рыжыкі...

Паскорыла Чарнічка крок, каб хутчэй са змрочнага 
гэтага месца выбрацца. Раптам бачыць, раслінкі нейкія 
маленькія растуць амаль у цемры поўнай. Спынілася 
каля іх Чарнічка, дзівіцца...

— Хто вы? — пытаецца. — I як можаце тут амаль 
што без сонечнага святла расці?

— Мы — кісліца, або, як нас яшчэ называюць, зае- 
чая капуста, — адказваюць ёй маленькія раслінкі. — 
А расцём мы тут таму, што не любім, калі святла 

занадта. Мы тады загінуць можам. А ты, калі жадаеш 
з намі застацца, — заставайся! Месца хапае...

— Месца, можа, і досыць, — адказвае ім Чарнічка, — 
але вось святла мне тут недастаткова. Так што дзякуй 
за запрашэнне, але я лепш далей пайду...

I пайшла Чарнічка далей. I выйшла нарэшце з бо- 
ру-беламошніку на палянку лясную. Сонца тут шмат, 
і вады лішняй няма — найлепшыя ўмовы для Чарнічкі, 
ды і змарылася яна вельмі...

«Усё! — вырашыла Чарнічка. — Тут і застаюся! Бо 
лепшага месца мне ўжо не знайсці!»

Аж бачыць — пагойдваецца перад ёй на тоненькай 
сцяблінцы ягадка Сунічка, на Чарнічку 
здзіўлена пазірае.

— Тут наша 
торыя, — кажа яна 
нічцы, — сунічная. A 
чарніцы, тут расці 
зможаце...

— Гэта чаму не змо- 
жам? — пытаецца ў яе 
Чарнічка. — Сонца тут 
хапае, вады лішняй 
няма...

— А паглядзі — травы 
вакол колькі! — гаво- 
рыць Сунічка. — He дасць 
гэтая трава табе вырасці! Ды
і сонца тут для цябе зашмат, табе столькі не трэба...

Уздыхнула Чарнічка горка і заплакала.
— Што ж мне рабіць? Анідзе ў лесе для мяне месца 

не знайшлося!
Раптам чуе — кліча яе хтосьці:
— Ідзі да мяне Чарнічка! Я табе заўжды рады буду!

Устрапянулася Чарнічка, паглядзела ў той бок — а там 
бор светлы сасновы расце.

— Гэта ты мяне клікаў? — пытаецца яна ў бора сас- 
новага.

— Я! — адказвае бор. - Бо тут табе, Чарнічка, добра 
будзе! I сонца ёсць, і не занадта яго многа, і травы, якая 
б табе расці замінала, не вельмі шмат. Так што не сум- 
нявайся нават: бор сасновы для чарніц — самае месца!

I пайшла наша Чарнічка ў сасновы бор. I прарасла 
там, і стала чарнічным кусцікам. I кожны год на ім 
шмат ягадак-чарнічак вырастала...

А сам кусцік чарнічны ягадкі гэтыя гадаваў, даглядаў, 
казкі ім кожны вечар расказваў. Розныя...

У тым ліку і гэтую, якую я вам толькі што паведаў...

— А мне ў сваю чаргу рака Бярэзіна яе паведала.
I казка гэтая пра тое, як нельга сябе ў лесе паводзіць...

— Вось, вось! — сказала Бярэзіна і Прыпяці месца 
саступіць хацела...

— Стойце! Стойце! — закрычала раптам яшчэ адна 
рака, да нас падплываючы. — Я таксама жадаю ў раз- 
мове вашай удзельнічаць!

Была яна куды меншай за Сож, Бярэзіну і Прыпяць, 
але тым не менш даволі значных памераў...

— Ты хто? — запытаўся я ў незнаёмкі. — Таксама 
прыток Дняпра?

— Вось яшчэ! — фыркнула Бярэзіна. — Гэта мой прыток!
— Я — Свіслач! — з гонарам сказала рака. — I ты 

мяне адразу павінен быў пазнаць!
— Ты павінна была дадаць, што ты Свіслач Бярэзін- 

ская! — з насмешкай паправіла свой прыток Бярэзі- 
на. — Бо ёсць на Беларусі яшчэ адна Свіслач, прыток 
Нёмана! Яна, праўда, куды меншая за цябе, але ўсё ж 
таксама Свіслач!

67



— А ты чаму не назвала сябе Бярэзінай Дняпроў- 
скай? — адразу ж знайшлася з адказам Свіслач. — Бо 
ў Нёмана з тваёй назвай прыток маецца: Бярэзіна За- 
ходняя!

Пачуўшы гэткі адказ, Бярэзіна так захвалявалася 
(у сэнсе, пакрылася хвалямі), што мне доўга прыйшлося 
яе супакойваць.

— Ну што? — звярнуўся я да ўсіх трох дняпроўскіх 
прытокаў. — Дадзім слова Свіслачы?

— Тады і нашым прытокам таксама трэба слова да- 
ваць! — разам усклікнулі Сож і Прыпяць. — Каб не 
крыўдна было!

— Ды не магу я ўсім прытокам слова даць! — ус- 
клікнуў я. — 3 задавальненнем зрабіў бы гэта, ды толькі 
аб'ём кнігі вельмі ўжо абмежаваны! На ўсіх не хопіць! 
А на Свіслачы як-ніяк сталіца нашай краіны размешчана, 
горад Мінск!

Сож і Прыпяць задумаліся.
— Ну няхай так і будзе! — сказаў, нарэшце, Сож. — 

Толькі дзеля сталіцы...
— А Свіслач нам за гэта казку потым раскажа! — да- 

дала Прыпяць.
— Раскажу! — паабяцала Свіслач. — Абавязкова раскажу!
На тым і пагадзіліся. I я пачаў расказваць пра 

Свіслач...

@ Крыху геаграфіі і гісторыі
О Свіслач

Свіслач — правы прыток Бярэзіны. Даўжыня ракі — 
О 285 кіламетраў, пачынаецца яна каля вёскі Шапавалы 

Валожынскага раёна, потым, працякаючы праз Мін- 
О скую і Магілёўскую вобласці, абзаводзіцца ўласнымі 

прытокамі (Вяча, Волма, Балачанка, Цітаўка, Талька, 
Сіняя і інш.).

На Свіслачы размешчана сталіца нашай Радзімы, 
горад-герой Мінск.

Упершыню Мінск упамінаецца ў «Аповесці мінулых 
гадоў» каля 1067 года ў сувязі з трагічнымі падзе- 
ямі, якія адбываліся ў гэты час на прасторах Кіеў- 
скай Русі. У адказ на захоп полацкім князем Уся- 
славам Чарадзеем Ноўгарада кіеўскі князь Ізяслаў 
разам са сваімі братамі Усеваладам і Святаславам 
пайшлі на Мінск, які падпарадкоўваўся тады Полац- 
ку. На вечы (так раней называўся сход) гараджане 
вырашылі абараняць свой горад і паслалі да Усясла- 
ва па дапамогу. Але Усяслаў не паспеў. Кіеўскае 
войска ўзяло Мінск (ён тады называўся Менскам) 
штурмам. А потым непадалёк ад зруйнаванага го- 
рада адбылася знакамітая бітва на Нямізе паміж 
полацкім і кіеўскім войскамі. Сілы былі няроўныя, 
і гэтую бітву Усяслаў прайграў...

Даведка
Многія вучоныя лічыць, што той Мінск (Менск) 

быў размешчаны на іншым месцы, чым цяпераш- 
ні, а вось бітва тая знакамітая адбылася менавіта 
на тэрыторыі Мінска сучаснага. Проста ацалелыя 
жыхары не сталі аднаўляць свой разбураны горад, 
а новы пабудавалі крыху ў іншым месцы...

Але працягну свой аповед пра Мінск.
Мінск — не толькі сталіца Рэспублікі Беларусь, але 

і самы буйны горад нашай краіны. Яго насельніцтва

амаль дасягнула двух мільёнаў чалавек, тут маецца 
шмат заводаў і фабрык, разнастайныя навучальныя 

О ўстановы. Адных толькі ўніверсітэтаў у Мінску — два- 
наццаць. А яшчэ тут налічваецца шаснаццаць музеяў, 

О адзінаццаць тэатраў. У Мінску дзейнічае адзіны па- 
куль у нашай краіне метрапалітэн...

О Пра Мінск можна расказваць бясконца, але вернем- 
ся зноў да Свіслачы, нашай госці. Яна якраз праз 
Мінск і працякае...

— I жыхары Мінска мае гарадскія берагі ў прыгожы 
граніт ды бетон апранулі! — пахвалілася Свіслач. — 
А я за гэта ім свае прыгарадныя берагі для паўнацэн- 
нага адпачынку аддала...

Даведка
$3 На рацэ Свіслач людзі стварылі шмат штучных 

вадаёмаў (вадасховішчаў): Заслаўскае, Чыжоўскае,
О Крыніца, Дразды, Асіповіцкае. Тут маюцца шматлікія 
О зоны адпачынку, размешчаны санаторыі і дзіцячыя 
О летнікі.

— Хопіць ужо пра Свіслач! — нецярпліва плёснула 
хвалямі Прыпяць. — Дай жа і мне слова!

— Дык Свіслач жа нам казку абяцала! — нагадаў я.
— I раскажу! — сказала Свіслач. — Казка гэтая будзе 

пра хлопчыка...
— Які адпачываў на тваіх берагах? — здагадаўся я. — 

Загараў, купаўся...
— А неяк аднойчы ў лесе заблукаў... — падхапіла 

Свіслач. — I вось што далей з ім адбылося...

Сказ пра тое, як Алесік 
заблукаў аднойчы ў лесе

Неяк малы Алесік за грыбамі ў лес пайшоў. Ён ішоў, 
ішоў па лесе, са сцяжынкі прэч сышоў. Як сышоў — 
так і пайшоў, зноў сцяжынкі не знайшоў.
Вось няўдача дык няўдача! Ну куды ісці, 

куды? Пад ялінай стаў і плача. Хто ж 
пазбавіць ад бяды?

Заяц з лесу выбягае, да Алеся пад- 
бягае.

— He бядуй, — кры- 
чыць, — Алесік! Ты пабудзь 
са мной у лесе! Будзем 
разам мы гуляць: і ска- 
каць, і танцаваць!

I, узяўшы лапы ў бо- 
кі, Заяц так пайшоў 
у скокі, што Алесік не 
стрымаўся, замест пла- 
чу — рассмяяўся. Ну а по- 
тым усміхнуўся, вакол сябе 
азірнуўся, уздыхнуў і кажа:

— He! He магу, прабач 
мяне! Як жа мне з та- 
бой застацца — мама 
будзе хвалявацца! Ты 
мне лепей дагадзі — да 
сцяжынкі давядзі!

Зай Алесіка паслухаў 
і патыліцу пачухаў. Потым 
кажа:



— Эх, Алесік! Шмат сцяжынак тут, у лесе! I якая 
з іх твая — хіба ж памятаю я! Ты б на дрэва лепш 
узлез — з дрэва лепей бачны лес...

Глядзь Алесік на ялінку — надта ж тонкія галінкі! 
Дый калючыя яны... лепш падацца да сасны! Падбягае, 
а сасна вельмі ж гладкая яна! I высокая, да неба...

Ды кудысьці ж лезці трэба!
Тут Вавёрка па ялінцы скок па тоненькай галінцы. 

Кажа:
— Я дапамагу! Як змагу 

не кіну, забяруся на яліну, 
чакайце, дружбакі!

і чым змагу! У бядзе я вас 
пагляджу ва ўсе бакі. Вы ж

I, закончыўшы гаворку, 
Скок з галінкі на галінку

паскакала ўверх Вавёрка. 
— вось ужо і верхавінка.

А з яе ўсе бачны сцежкі, і вядуць яны на 
ўзмежкі. I Алесева сцяжынка добра бач- 
на з верхавінкі.

Шлях Вавёрка адшукала, хлапчука 
не ашукала. Паказала накірунак — 
атрымала падарунак: велічэзны ба- 
равік, а з ім разам махавік і чатыры 
сыраежкі. А Алесь пайшоў да сцежкі.

Заяц побач з ім скакаў, кошык несці 
памагаў. Па дуброве, пералеску дабрылі 
яны да ўзлеску. Тут, на ўзлеску, Зай за 
стаўся і з Алесем развітаўся. I сказаў:

— Бывай, Алесік! Ты да нас 
прыходзь ізноў. Вельмі добра, 
што і ў лесе ты знайшоў 
сабе сяброў!

Зай пабег назад, вядома, 
а Алесь пайшоў дадому. 
Ну а дома, па сакрэ-



це, расказаў мне казку гэту. Я ж паслухаў, запісаў, вам 
нічога не казаў! А калі вы што прызналі — значыць, 
самі прачыталі!

— Дакладней, гэта ён мне яе расказаў, — дадала 
Свіслач. — На наступны дзень, калі купацца з татам 
прыйшоў. А я гісторыю гэтую казачную ўважліва выслу- 
хала і вам пераказала.

Тут мы развіталіся са Свіслаччу і далі нарэшце слова 
Прыпяці.

— А ведаеш, мы з табой таксама крыху знаёмы, — пад- 
плываючы бліжэй, прашапацела трыснягом Прыпяць. — 
Памятаю, як ты на маіх берагах практыку біялагічную 
праходзіў. Пасля трэцяга курса гэта, здаецца, было?

— Пасля трэцяга! — пацвердзіў я. — Я, праўда, тады 
чмялямі ўсур'ёз займаўся, так што больш часу не на 
тваіх маляўнічых берагах, а ў лясах дубовых праводзіў. 
У Прыпяцкім запаведніку, які цяпер нацыянальным пар- 
кам стаў. А не так даўно мы зноўку з табой, Прыпяць, 
сустракаліся. У Мозыры...

— I гэта памятаю, — сказала Прыпяць. — I за гэта 
я адразу ж казку раскажу...

— А пра каго казку? — пацікавіўся я. — Пра рыбак, 
жабак ці, можа, пра звяроў якіх лясных?

— А вось і не ўгадаў! — засмяялася Прыпяць. — Пра 
кветкі казка мая будзе!

— Лясныя кветкі? — выказаў я сваё меркаванне і не 
ўгадаў.

— Казка будзе пра кветкі садовыя, — сказала Пры- 
пяць. — А ведаеш чаму?

— Таму што на берагах тваіх шмат садоў! I асабліва 
прыгожа выглядаюць яны ў часы, калі апускаецца на 
нашу беларускую зямлю Вясна-прыгажуня...



Ганарлівая кветка

Пасля таго як мінула зіма і доўгачаканная вясна 
ў наш край завітала — усё наўкол зелянець ды квіт- 
нець пачало. I лес, і луг, і палеткі жытнёвыя... Усюды 

вясна-прыгажуня паспявае, усюды яна свае вясновыя 
парадкі наводзіць.

Дайшла чарга і да саду. Пачалі там у белае прыгожае 
ўбранства дрэвы апранацца: спачатку вішні ды слівы, за 
імі — грушы. А гледзячы на грушы, і яблыні зацвітаць 
пачалі, белымі ды ружовымі кветкамі пакрывацца.

Вось і на тоненькіх галінках адной маладзенькай 
яблыні некалькі кветачак распусцілася зранку. Распусцілі- 
ся, адна на адну паглядзелі, вакол азірнуліся.

— Якая ж я прыгожая! — усклікнула першая кветач- 
ка. — Прыгажэйшая за ўсе іншыя кветкі ў гэтым садзе!

— А мы хіба не прыгожыя? — пакрыўдзіліся яе 
сяброўкі. — Мы ўсе аднолькава прыгожыя!

Надзьмулася першая кветачка. He спадабаўся ёй ад- 
каз сябровак.

быць як усе, — сказала яна, — 
я асаблівая, не такая, як іншыя

Зноў хацелі ганарлівай кветцы 
сяброўкі штосьці запярэчыць, але 

не паспелі. Бо ў гэты момант 
пчолы ў сад прыляцелі, над 
кветкамі закружыліся, салодка- 
га пачастунку ад іх чакаючы.

А кветкі пчолам рады. Да 
сябе запрашаюць, духмяным 
нектарам частуюць усе, акрамя 

той кветкі, якая сябе лепшай 
іншых палічыла.

— Калі вы хочаце 
гэта ваша справа! A 
кветкі!



— Вось яшчэ! — 
скрывілася яна. — Чаму 
гэта я, такая прыго- 
жая, павінна пчол 
нектарам сваім прос- 
та так частаваць? He 
будзе гэтага!

I сапраўды нікога 
з пчол яна не пачас- 
тавала, усім адмовіла. 
Яшчэ і з іншых кве- 
так пасмяялася, што яны 
дарма нектар свой пчолам 
аддалі.

— Вось убачыце, — казала яна сяброўкам, — як вам 
без нектару кепска будзе!

I сапраўды, прайшло ўсяго некалькі дзён і пачалі на 
ўсіх кветках пялёсткі ападаць... На ўсіх, акрамя самай 
ганарлівай.

— Aral — усклікнула яна радасна. — Вось бачыце! Вы 
свой нектар дарма пчолам аддалі, таму і пялёсткі з вас
ападаюць! A з мяне не ападаюць, таму 

кі самая прыгожая, але
што я не толь- 
і самая разум-

ная!
— Дурненькая ты, дурненькая! — 

сказала ёй яблыня. — Яны нектар 
не дарма аддавалі, бо пчолы за гэта 
іх апылілі. I зараз усе твае суседкі 
паступова ператворацца ў прыгожыя 
духмяныя яблычкі. Усе, акрамя цябе...

— А я? — зноў усклікнула га- 
нарыстая кветка, але ўжо не радас- 
на, а спалохана. — Са мной што 
будзе?



— А ты хутка засох- 
неш і ападзеш, — уз- 
дыхнула яблыня.

Так яно і адбылося.

— Я табе казку рас- 
казала? — закончыўшы 

аповед, спыталася ў мяне 
Прыпяць і, не чакаючы ад- 

казу, дадала: — А цяпер ты
раскажы дзецям крыху пра мяне...

Прыпяць
Прыпяць — найболылы прыток Дняпра, даўжыня 

яго складае 761 кіламетр. Пачынаецца Прыпяць на 
захадзе Украінскага Палесся ў Валынскай вобласці, 
потым доўга цячэ па Беларусі і толькі перад самым 
упадзеннем у Дняпро зноў паварочвае на ўкраін- 
скую тэрыторыю...

Прыпяць вельмі паўнаводная, бо мае больш за 
800 вялікіх і малых прытокаў, многія з якіх выця- 
каюць з балот.

Даведка
Прыпяцкія балоты лічацца самымі вялікімі ў Еўро- 

пе. Гэта, хутчэй, адно вялізнае балота, якое заха- 
валася ў нязменным стане з самых старажытных 
часоў. Некаторыя вучоныя лічаць, што не так даўно 
(па гістарычных мерках) на месцы ракі Прыпяць 
і балот вакол яе было самае сапраўднае мора! Пра 

гэта, дарэчы, паведамляюць некаторыя старажытна- 
грэчаскія гісторыкі, хоць, хутчэй за ўсё, гэта было 
ўсё ж не мора, а вялізнае прэснаводнае возера...

3 гарадоў, якія знаходзяцца на Прыпяці, найбольш 
буйныя: Пінск (калісьці быў цэнтрам асобнага княст- 
ва) і Мазыр (які па праве называюць «беларускай 
Швейцарыяй» за маляўнічыя краявіды).

А яшчэ непадалёк ад Прыпяці знаходзяцца Пры- 
пяцкі нацыянальны парк і Палескі радыяцыйна-эка- 
лагічны запаведнік.

Даведка
На тэрыторыі Беларусі сёння дзейнічаюць запавед- 

нікі і нацыянальныя паркі. У чым жа іх адрозненне?
У запаведніках галоўнае — захаванне разнастай- 

насці відаў раслін і жывёл, навуковая работа ў гэтым 
кірунку. Галоўная ж задача нацыянальных паркаў — 
стварэнне ўмоў для арганізаванага адпачынку лю- 
дзей на ўлонні прыроды.

Зразумела, што і ў нацыянальных парках ёсць 
поўнасцю запаведныя тэрыторыі, але адначасова 
з гэтым тут пракладваюцца разнастайныя турыстыч- 
ныя маршруты, будуюцца гасцініцы і кемпінгі для на- 
ведвальнікаў, маюцца прасторныя вальеры з самымі 
рознымі жывёламі.

Прыпяцкі нацыянальны парк, дарэчы, доўгі час 
быў запаведнікам і стаў нацыянальным паркам не 
так даўно. Што ж датычыцца Палескага радыяцый- 
на-экалагічнага запаведніка, то створаны ён быў, 
як кажуць, «не ад добрага жыцця». Пасля чарно- 

быльскай трагедыі гэтыя тэрыторыі аказаліся моцна 
забруджанымі радыяцыяй і насельніцтва адтуль да- 
вялося адсяліць. На гэтым месцы і быў створаны 
запаведнік...

Крыху біялогіі
Жывёльны свет Прыпяці
Жывёльны свет Прыпяці багаты і разнастайны. 

Напрыклад, тут захавалася балотная чарапаха, якая 
калісьці была распаўсюджана па ўсёй тэрыторыі на- 
шай краіны.

Што мы ведаем пра балотную чарапаху...
Чарапах шмат, але ў нас, на Беларусі, водзіцца 

толькі адна — балотная. Ды і то не ўсюды, а толькі 
ў паўднёвай частцы нашай краіны, пераважна ў ба- 
сейне ракі Прыпяць.

Наогул, усіх чарапах можна падзяліць на сухапут- 
ных і водных. Наша балотная чарапаха належыць 
да водных, дакладней, да прэснаводных (бо існуюць 
і марскія чарапахі). Усе сухапутныя чарапахі — ве- 
гетарыянцы, усе водныя — драпежнікі. А так яны 
паміж сабой вельмі падобныя, і тыя, і другія маюць 
панцыр і пры небяспецы ўцягваюць у яго галаву, 
лапы і хвост.

Чарапахі — вельмі старажытныя жывёлы. Яны 
з’явіліся ўпершыню больш за 200 мільёнаў гадоў на- 
зад і захаваліся да нашых дзён амаль без змянення. 
А дыназаўры, іх равеснікі, даўно вымерлі.

Але вернемся зноў да нашай балотнай чарапахі. 
Хоць і называецца яна балотнай, але акрамя ба- 

лот і ў рэках жыць можа, там, дзе цячэнне амаль 
адсутнічае: у старыцах, завадзях, нават у каналах 
меліярацыйных. Дакладней, жыве яна не ў вадзе, 
а, хутчэй, каля вады, хоць і праводзіць у вадаёме 
шмат часу. Але не меней чарапаха бывае на беразе 
ці якой купіне, дзе грэецца на сонейку і палюе на 
жукоў, чарвякоў і іншых беспазваночных. У вадзе 
чарапаха таксама палюе на розных водных жывёл: 
насякомых і іх лічынак, ракаў, жаб, трытонаў. I ад 
рыбы чарапаха не адмаўляецца, але вёрткую рыбіну 
злавіць ёй цяжка. Часцей за ўсё здабычай чарапахі 
бывае хворая альбо параненая рыба. Часам балот- 
ная чарапаха для разнастайнасці можа харчавацца 
водарасцямі і іншымі раслінамі.

Зіму чарапаха праводзіць у спячцы на дне вадаё- 
ма. А вясной адкладвае яйкі ў спецыяльныя ямкі, 
якія ж сама і выкопвае. У кожнай кладцы па 5- 
10 яек, за лета кожная чарапаха робіць тры кладкі 
(у маі, чэрвені і ліпені). Здаецца, гэтага дастаткова, 
каб колькасць балотных чарапах з кожным годам 
станавілася большай...

Але, на жаль, усё адбываецца з дакладнасцю на- 
адварот. Балотная чарапаха занесена ў Чырвоную 
кнігу, яе колькасць вельмі нізкая і працягвае зні- 
жацца.

Прычын тут некалькі. I асушэнне балот, якое лю- 
дзі праводзілі так бяздумна, і вялікая колькасць во- 
рагаў у чарапахі, ад якіх нават панцыр не заўсёды 
выратоўвае. Сярод гэтых ворагаў — ваўкі, лісіцы, 
барсукі. А ўжо пра кладкі чарапашыя і казаць няма 
чаго — гэта такі ласунак для многіх жывёл...

Таму і скарачаецца колькасць чарапах, замест таго 
каб узрастаць. I шкада будзе, калі яны знікнуць 
зусім, як тыя дыназаўры.

— А я пра балотную чарапаху казку ведаю! — ус- 
клікнула (дакладней, усплёснула хвалямі) Прыпяць. — На- 
ват дзве казкі! Расказаць?

— Ну, вядома ж, раскажы, — узрадаваўся я. — А я ра- 
зам з чытачамі ўважліва паслухаю!

Чаму чарапаха заўсёды 
сваю хатку на сабе носіць

Усе ведаюць чарапаху. Але не ўсе ведаюць, што ча- 
рапахі не толькі ў далёкіх стэпах ды пустынях во- 
дзяцца, але і ў нас, у Беларусі, зрэдку сустракаюц- 

ца. Жыве наша беларуская чарапаха на поўдні нашай 
краіны, у Палессі. Яна добра плавае, нырае і наогул 
любіць ваду, таму і завецца гэтая чарапаха балот- 
най.

Чарапаха балотная, як і ўсе іншыя чарапахі, мае пан- 
цыр. У яго, як у хатку, яна і хаваецца пры небяспецы.

А ці ведаеце вы, як здарылася, што чарапаха заўсёды 
вымушана гэтую сваю хатку на сабе насіць? He веда- 
еце?

Тады паслухайце казку.
Калісьці ўсе жыхары лясныя без хатак абыходзіліся. 

Жылі як набяжыць, начавалі дзе давядзецца, мерзлі, 
моклі, гаравалі... Надакучыла ім такое гаротнае жыццё, 
пачалі яны Лесавіку, гаспадару лясному, жаліцца, хатак 
для сябе ў яго прасіць.

— Добра! — кажа Лесавік. — Будуць вам хаткі! Але, 
каб вы адзін аднаму не перашкаджалі, хаткі гэтыя 
я зраблю самымі рознымі і да таго ж у самых розных 

месцах лясных іх размяшчу: каму — на дрэве, каму — 
на зямлі, ну а камусьці — і пад зямлёй жыць давя- 
дзецца...

Доўга Лесавік працаваў, шмат розных хатак зрабіў. 
Сабраў потым усіх лясных жыхароў і кажа:

— Вось вам хаткі! Дзяліце іх паміж сабой!
Пачалі жыхары лясныя хаткі дзяліць, але аніяк па- 

дзяліць не могуць! Перасварыліся ўсе толькі.
Уздыхнуў тады Лесавік і сам пачаў хаткі дзяліць. 

Птушкам гнёзды аддаў, вавёрцы ды саве — дуплы, лісі- 
цы і барсуку па глыбокай нары ўручыў. Воўк з ваўчы- 
цай логава для сябе атрымалі, мядзведзь на зіму бяр- 
логу...

Дзяліў, дзяліў Лесавік... Ды засталіся без хатак толькі 
Заяц і Чарапаха.

Глядзіць Лесавік — а ў яго ўсяго толькі адна хатка! 
Трэба яе камусьці з гэтых двух аддаць... Толькі вось 
каму?

Пачухаў Лесавік патыліцу і кажа:
— Аддам я гэтую хатку таму з вас, хто хутчэй вакол 

нашага лесу аббяжыць!
Узрадаваўся Заяц. Ірвануў так, што толькі пыл за ім 

закурыўся.
«Дзе мне з ім цягацца, — думае Чарапаха. — Трэба, 

пакуль Зайца няма, хітрасцю хаткай завалодаць!»
Падпаўзла яна бліжэй да хаткі і пытаецца ў Лесавіка:
— А ці добрая яна хоць, хатка гэтая? Можа, няма 

сэнсу за яе бегчы?
Пакрыўдзіўся Лесавік.
— Хатка добрая! — адказвае. — А не верыш — мо- 

жаш залезці, знутры яе паглядзець!
Узрадавалася Чарапаха, ёй толькі тое і трэба! Залезла 

яна хуценька ў хатку, і толькі паспела гэта зрабіць, як 
Заяц ужо з кустоў выбягае.

— Мая хатка! — крычыць ён радасна: — Я перамог!
— Ты, ты! — згаджаецца Лесавік. — Забірай сваю хатку!
I кійком па хатцы пастукаў.
— Гэй, Чарапаха, вылазь хуценька з чужой хаткі! Гас- 

падар прыйшоў!
А Чарапаха яму ў адказ:
— He вылезу! Мне тут спадабалася!
Узлаваўся Лесавік на Чарапаху, схапіў хатку, трэсці 

яе пачаў з усяе моцы. Трос, трос, але так і не вытрас 
Чарапаху з хаткі, змарыўся толькі...

— Нічога! — суцяшае ён Зайца. — He бядуй, даўга- 
вухі! Есці захоча — вылезе, а як толькі яна хатку тваю 
пакіне — ты яе адразу ж і займай! Бо твая гэта хатка, 
законная!

Сказаў так Лесавік і пайшоў кудысьці па сваіх спра- 
вах. А Заяц сядзіць каля сваёй хаткі, вачэй з яе не 
зводзіць, чакае цярпліва, калі ж Чарапаха з хаткі гэ- 
тай хоць на хвілінку якую вылезе. Гадзіну чакае, дзень, 
тыдзень цэлы...

Але так і не дачакаўся даўгавухі таго шчаслівага мо- 
манту, каб хатку сваю заняць. Вырашыла Чарапаха хатку 
не пакідаць, а ўсюды з сабой яе насіць. Так з таго 
часу і носіць...

А Заяц-небарака зусім без хаткі застаўся. Жыве як 
і да гэтага жыў. Спіць дзе давядзецца: летам у траве, 
зімой у снезе мокне, мерзне... Але не робіць сабе анія- 
кага жытла, усё чакае, што рана ці позна пакіне Ча- 
рапаха хоць на хвіліну ягоную ўтульную хатку, выпаўзе 
з яе вонкі...

Так да гэтага часу і чакае...

— Ну што, спадабалася мая казка? — спыталася 
ў мяне Прыпяць.

— Вельмі спадабалася! — шчыра прызнаўся я. — Але 
ж ты нам яшчэ адну казку абяцала! Няўжо яна таксама 
пра чарапаху?

— Яна пра тое, як чарапаха аднойчы вырашыла са 
смоўжыкам хаткамі памяняцца, — сказала Прыпяць.

— I што з гэтага выйшла? — пацікавіўся я.
— А вось паслухай казку і даведаешся! — усміхнулася 

Прыпяць.

Як Смоўжык і Чарапашка 
хаткамі мяняліся

астрачаліся неяк Смоўжык і Чарапашка. Спыніліся, 
пагаманілі, хутка размова на хаткі ў іх перакінулася. 
— Якая ў цябе хатка вялікая! — захапляецца Смоўжык. — 

Вось бы мне такую! I сам жыві, і гасцей кожны дзень 
запрасіць можна.

— Ды што з таго, што вялікая! — адказвае Чара- 
пашка. — Вялікая ды непрыгожая! Пляскатая, шурпатая, 
цьмяная ўся... А вось твая, Смоўжык, хатка хоць і ма- 
ленькая, але ж якая прыгожая! Бліскучая, стракатая, 
закручастая! Мне б такую хатку займець — усе сяброўкі 
ад зайздрасці пазелянелі 6!

— А ведаеш што, — кажа Смоўжык, — калі табе хат- 
ка мая гэтак ужо даспадобы — давай мяняцца! Ты мне 
сваю, вялікую, аддасі, а я табе за гэта сваю, прыгожую, 
саступлю. Згода?

— Згода! — узрадавалася Чарапашка. — Бяры маю 
хатку!

I адразу ж, не марудзячы, пачалі яны хаткамі абмень- 
вацца.

Схапіла Чарапашка Смоўжыкаву хатку і адразу ж прэч 
з ёй кінулася. Гэта каб Смоўжык не перадумаў, хатку 
сваю назад не запатрабаваў.

Але Смоўжыку не да гэтага. Запоўз ён хуценька 
ў вялікую сваю хатку, агледзеўся вакол ды як закры- 
чыць што ёсць моцы:

— Гэй, сябры-смоўжыкі! Запрашаю вас усіх у госці, 
у новую сваю хатку! Усе прыходзьце, усім месца хопіць!

Спаўзліся сябры-смоўжыкі з усіх бакоў: і справа, 
і злева, і зверху, і знізу, і зблізку, і здалёк... Шмат іх 
сабралася, усе ў новай смоўжыкавай хатцы размясціліся, 
ды яшчэ і месца свабоднае засталося. Аглядаюць сябры 
хатку, здзіўляюцца, нашаму Смоўжыку ўсе як адзін зай- 
здросцяць.

— Як жа табе, — кажуць, — з хаткай пашанцавала! 
He хатка ў цябе, а самы сапраўдны палац!

I вырашылі смаўжы свята сабе зрабіць: наваселле 
сябра адсвяткаваць. Спяваць пачалі, танцаваць, весяліц- 
ца хто як можа. Глядзіць наш Смоўжык на ўсё гэта, 
і сэрца ў яго радуецца.



«Добры абмен я зрабіў! — думае ён. — Абдурыў не- 
бараку Чарапашку. Нездарма ж усе мае сябры так мне 
зайздросцяць!»

Але прайшла гадзіна, прайшла другая — прагаладалі- 
ся смоўжыкі. Пачалі яны паступова з хаткі прэч распаў- 
зацца: хто на куст, хто на дрэва, а хто і на травінку. 
Снедаць пачалі, лісцем, травой ласавацца.

Хацеў і наш Смоўжык услед за сябрамі падацца — ды 
не можа. Бо вельмі ўжо вялізная новая хатка, з месца 
яе не скрануць — не тое каб паўзці. А без хаткі на 
плячах прагульвацца небяспечна — першая ж птушка 
здзяўбе, як толькі ўбачыць. Ды што птушка — любы 
жук альбо мураш лёгка пакрыўдзіць можа.

«Гэта што ж атрымліваецца! — думае Смоўжык. — 
Празхатку гэтую недарэчную з голаду мне паміраць?!»

Успомніў ён уласную сваю хатку, такую маленькую, 
такую зручную — і так захацелася Смоўжыку зноўку на- 
зад яе вярнуць, што аж заплакаў небарака ад крыўды. 
Як яе вернеш?! Хіба ж Чарапашка захоча аддаць яму 
такую прыгожую і зручную хатку?

А Чарапашка і сапраўды спачатку вельмі задаволе- 
на была. Прыпаўзла яна да сваіх сябровак-чарапашак 
і давай ім новую сваю хатку паказваць і хваліцца ёй 
перад сяброўкамі.

— Вось, — кажа, — глядзіце, якую прыгожую хатку 
я сабе займела!

Паглядзелі сяброўкі-чарапашкі.
— Хатка прыгожая, — адказваюць, — слоў няма! Толь- 

кі як жа ты ў яе залезеш? Вельмі ж яна маленькая.
— Залезу як-небудзь! — адказвае Чарапашка.
Пачала яна лезці ў новую сваю хатку, лезла, лезла... 

Ды сапраўды нічога не атрымліваецца! He залазіць 
у хатку Чарапашка — і ўсё тут!

— Ну і не трэба мне ў яе залазіць! — вырашыла 
Чарапашка. — Я хатку сваю на галаве насіць буду! Як 
капялюшык.

Насунула яна Смоўжыкаву хатку на галаву — і са- 
праўды, прыгожы такі капялюшык атрымаўся. А ў гэты 
самы час выбег з лесу галодны воўк. Убачыў чарапа- 
шак, да іх кінуўся. Ды толькі чарапашкам бяды мала — 
яны адразу ж па хатках сваіх пахаваліся. Адна толькі 
наша Чарапашка не ведае, што і рабіць... Вось-вось яе 
злодзей шэры за бок схопіць!

— Скачы ў ваду! — крычаць ёй з хатак чарапаш- 
кі-сяброўкі — Хутчэй у ваду скачы!

Добра яшчэ, што рэчка побач была. Скокнула ў ваду 
Чарапашка ды на дно хутчэй апусцілася. He паспела 
і дух перавесці, як бачыць — шчупак велічэзны на- 
сустрач ёй плыве. Убачыў, што чарапашка без хаткі 
чамусьці па дне прагульваецца, узрадваўся. Зяпу сваю 
разявіў шырока — ды да яе. Вось-вось праглыне неба- 
раку!

Але не праглынуў. Паспела ўсё ж Чарапашка ў самы 
апошні момант зноў на бераг выбрацца. Добра яшчэ, 
што ваўка там ужо не было, пабег шэры далей па сваіх 
справах...

Абступілі сяброўкі Чарапашку і кажуць ёй:
— Трэба табе ўласную сваю хатку назад вярнуць. Бо 

прападзеш ты з прыгожай гэтай хаткай!
— Як жа яе вярнуць? — ледзь не плача Чарапаш- 

ка. — Хіба Смоўжык на такое пагодзіцца! Яму ж, на- 
пэўна, у маёй хатцы так добра, што лепей і не трэба!

I толькі яна так сказала, як бачыць: паўзе да яе 
Смоўжык, без хаткі, зразумела, паўзе і слязьмі горкімі 
абліваецца.

— Забірай, — кажа, — Чарапашка, сваю вялізную хат- 
ку! А мне маю вярні, маленькую!

Вось так добра ўсё ў іх і скончылася. I казка мая 
скончылася. Амаль...

А Смоўжык і Чарапашка зразумелі, што ніколі не 
трэба нікому зайздросціць і ад дабра дабра шукаць. Бо 
хаткі ў іх і сапраўды самымі лепшымі аказаліся — для 
кожнага свая...

Вось такія цікавыя казкі расказала Прыпяць. А потым 
паглядзела на мяне ўважліва і спыталася:

— А ці ведаеш ты, якая рэдкая і цікавая птушка 
ў балотах маіх жыве?

— Ведаю! — сказаў я. — Вялікая белая чапля!
I адразу ж пачаў расказваць усё, што я ведаю пра 

гэтую цікавую птушку.



Што мы ведаем пра белую чаплю...
Вялікая белая чапля — адна з самых цікавых 

і прыгожых птушак Беларусі. Калісьці яна была 
звычайнай птушкай на ўсіх кантынентах (апрача 
Антарктыды). Але кепскую паслугу вялікай белай 
чаплі зрабілі яе прыгожыя доўгія пёры, так званыя 
эгрэткі, якія ўтвараюцца на спіне ў птушкі ў гнездавы 
перыяд. Менавіта ў сувязі з гэтай акалічнасцю лацін- 
ская назва белай чаплі — Egretta alba.

Але для самой белай чаплі наяўнасць гэтых пёраў 
аказалася сапраўднай трагедыяй. Праз іх птушак 
знішчалі мільёнамі, асабліва ў XIX стагоддзі, калі эгрэткі 
лічыліся моднымі элементамі жаночых капялюшыкаў 
альбо прычосак. У выніку вялікая белая чапля была 
знішчана або стала рэдкай у многіх краінах, у тым 
ліку і на тэрыторыі нашай Беларусі.

Каб выратаваць гэты від ад поўнага знішчэння, 
у 20-х гадах XX стагоддзя паляванне на белых 
чапляў было поўнасцю і паўсюдна забаронена, тым 
больш што змянілася мода і эгрэткі страцілі былую 
папулярнасць. Але колькасць чапляў узрастала 
павольна. У Беларусі гэта тлумачылася паўсюднай 
меліярацыяй, якая знішчала месцы пражывання гэтай 
птушкі.

У апошні час сітуацыя змянілася ў станоўчы 
бок. Колькасць гэтых птушак на Беларусі значна 
павялічылася, зараз іх можна сустрэць практычна 
па ўсёй тэрыторыі рэспублікі, аднак гняздуюцца яны 
толькі на поўдні Беларусі.

Вялікая белая чапля трапіла ў Чырвоную кнігу 
Беларусі яшчэ ў 1981 годзе. Але ў апошні час 
пагроза яе існаванню ў нашай рэспубліцы зноў 
павялічылася ў сувязі з тым, што рэзка ўзрасла 

88



колькасць шэрых чапляў і бакланаў, якія шкодзяць 
рыбным гаспадаркам Беларусі. У сувязі з гэтым на 
іх дазволена паляванне ў любы час, рыбгасы нават 
даюць прэміі за адстрэл гэтых «непажаданых» птушак. 
I вось у пагоні за заробкам многія паляўнічыя не 
бачаць розніцы паміж відамі чапляў, і пад іх стрэлы 
трапляюць часам і рэдкія віды, у тым ліку і вялікая 
белая чапля, тым болыл што яна часта гняздуецца 
разам з шэрай чапляй або з бакланамі, утвараючы 
сумесныя калоніі. Гэта прывяло да таго, што колькасць 
гэтай птушкі ў рэспубліцы зноў пачала зніжацца... 
Таму выбар вялікай белай чаплі птушкай 2008 года 
быў зусім не выпадковым.

Вялікая белая чапля — даволі буйная птушка 
вагой да паўтара кілаграма з доўгай шыяй і дзюбай, 
галенастымі нагамі. Афарбоўкай і памерамі яна 
значна адрозніваецца ад шэрай чаплі, але ў палёце 
гэтага, на жаль, недастаткова, бо ляцяць усе чаплі 
аднолькава, менавіта таму белыя чаплі нярэдка гінуць 
пад стрэламі паляўнічых...

На зіму вялікая белая чапля адлятае ў Паўночную 
Афрыку або Цэнтральную Азію, адкуль вяртаецца 
ўжо ў канцы сакавіка або пачатку красавіка. У час 
гнездавання адкладвае 4-5 яек, якія насіжваюць па 
чарзе абодва бацькі на працягу 25-26 сутак. Кормам 
белым чаплям акрамя дробнай рыбы служаць таксама 
розныя водныя і каляводныя насякомыя, а часам 
і дробныя грызуны. Гэтым белая чапля адрозніваецца 
ад шэрай, якая корміцца пераважна рыбай і сапраўды 
можа наносіць значную шкоду рыбгасам. Але ж белая 
чапля тут ні пры чым, як і другая вельмі рэдкая на 
Беларусі чапля-кваква. Таму мы павінны зрабіць усё, 
каб гэтыя рэдкія і прыгожыя віды птушак засталіся 
ў нашай беларускай прыродзе.

— Ну як? — скончыўшы свой аповед, спытаўся я ў Пры- 
пяці. — Угадаў?

— He зусім, — адказала мне Прыпяць. — Вядома ж, 
белая чапля — птушка цікавая, і на маіх берагах яна 
водзіцца здаўна, але я зусім іншую птушку мела на ўва- 
зе. Маленыкую, непрыкметную...

— Ну і чым жа яна тады цікавая? — спытаўся я — 
Чым яна адметная?

— А цікавая і адметная яна тым, — сказала мне Пры- 
пяць, — што на беларускіх землях яе больш, чым ува 
ўсім астатнім свеце.

Падумаў я крыху і здагадаўся. Ну, вядома ж, гэта ча- 
ротаўка вяртлявая!

Чым жа яна такая цікавая, магчыма, спытаецеся і вы 
ў мяне...

А вось чым!

ь

ь

Што мы ведаем пра чаротаўку вяртлявую...
Калі правесці сярод насельніцтва апытанне на 

тэму: «Якую з птушак вы лічыце самай беларус- 
кай?», пераважная большасць апытаных, пэўна ж, 
назаве бусла. 3 гэтым, сапраўды, цяжка спрачацца... 
I ўсё ж, на мой погляд, самая беларуская птушка — 
гэта чаротаўка вяртлявая. Чаму?

Зараз растлумачу.
У свеце сёння выяўлена каля 20 тысяч пар ча- 

ротаўкі вяртлявай, і 13 тысяч з іх жывуць на тэры- 
торыі Беларусі. Дакладней, на Палессі. Калісьці гэтая 
птушка ў вялікай колькасці пражывала ў балотах 
Цэнтральнай Еўропы, але потым, з асушэннем боль- 
шасці еўрапейскіх балот, вяртлявая чаротаўка пачала 
паступова знікаць. Зараз гэты від занесены ў Чыр-

. воную кнігу, і ў тым, што ён яшчэ захаваўся, вялікая 
роля належыць менавіта нашай краіне.

Што ж яна з сябе ўяўляе, гэтая птушка?
[ Чаротаўка вяртлявая — вельмі маленькая птушка, 
J меншая нават за вераб’я. Зімуюць чаротаўкі ў Аф- 

рыцы, адлятаюць туды ўжо ў канцы лета, а вярта- 
Ф юцца толькі ў маі (гэта звязана з тым, што хар- 

чуецца вяртлявая чаротаўка пераважна насякомымі 
# і павукамі). Так што ў Афрыцы чаротаўкі праводзяць 

куды больш часу, чым на Беларусі.
I ўсё ж сапраўдная радзіма ў іх тут, у нас. Бо 

радзіма менавіта там, дзе ты нарадзіўся — а ў нас 
5 чаротаўкі выводзяць птушанят.

Праўда, у адрозненне ад большасці пеўчых пту- 
шак, дзе пабудовай гнязда і вырошчваннем птуша- 

Ф нят займаюцца абодва бацькі, у вяртлявай чаро- 
таўкі ўсё гэта выпадае на долю выключна самачак. 

$ Яны і гнёзды будуюць, і птушанят выкормліваюць 
ь рознымі балотнымі насякомымі...

А што ж самцы?
А самцы ўвесь гэты час спяваюць. He горш за 

знакамітага салаўя. Праўда, каб пачуць гэтыя спевы, 
J недастаткова выйсці ў цёплую майскую ноч за ва- 

коліцу — трэба ў балота валачыся... Таму большасць 
Ф з нас слухае ўсё ж спевы салаўя, а не чаротаўкі 
. вяртлявай.

— Малайчына, на гэты раз правільна здагадаўся! — 
пахваліла мяне Прыпяць — I за гэта я табе і чытачам 
яшчэ адну казачную гісторыю раскажу.

— Пра чаротаўку вяртлявую? — спытаўся я.
— Пра чорнага бусла, — паправіла мяне Прыпяць. — 

Чуў пра такога?

Вядома ж, я пра яго чуў. I вы, мае маленькія чытачы, 
таксама чулі. Але, у адрозненне ад бусла белага, чорны 
бусел хаваецца ад людзей, жыве ў самым глухім лясным 
гушчары. Чаму?

А вось пра гэта будзе чарговая казка Прыпяці...

Чаму чорны бусел 
ад людзей хаваецца

Усе вы ведаеце буслоў, прыгожых белых птушак, якія 
здаўна прызвычаіліся жыць побач з чалавекам. I ча- 
лавек зусім не супраць такога суседства. Спецыяльна, 

каб буслы каля хаты сяліліся, робяць людзі аснову 
для гнязда — прымацоўваюць да вершаліны дрэва ці 
да страхі драўлянае кола альбо барану старую. Калі 
прымуць буслы гэтае запрашэнне — наносяць яны па- 
верх бараны шмат галінак, паселяцца ў новым сваім 
гняздзе. А потым кожны год сюды прылятаць будуць 
і дзецям сваім гняздо ў спадчыну перададуць...

Але ці ведаеце вы, што акрамя белага бусла, які 
здаўна з чалавекам сябруе, водзіцца на Беларусі і іншы 
бусел — чорны. Шмат чым ён да белага падобны: па- 
мерамі, формай цела, толькі вось афарбоўка ў яго 
іншая, чорная, часам з металічным адлівам. Ды і се- 
ліцца чорны бусел не там, дзе белы. He ляціць ён да 
чалавечага жытла, наадварот, стараецца ад яго як мага 
далей пасяліцца. Лепш за ўсё падыходзяць буслу чор- 
наму старыя і глухія вільготныя лясы, а іх, такіх лясоў, 
у нас, у Беларусі, усё менш і менш становіцца. I гэта, 

пэўна, галоўная прычына таго, што сталі чорныя буслы 
рэдкімі птушкамі, у Чырвоную кнігу трапілі...

А цяпер, калі вы крыху даведаліся ўжо пра чорнага 
бусла, паслухайце, калі ласка, казку пра тое, чаму ён 
у чорны колер афарбаваны і чаму буслы гэтыя так ад 
чалавека хаваюцца.

Быў на зямлі час, калі ўсе буслы аднолькава белымі 
былі і ўсе яны з чалавекам сябравалі. Тады наогул 
чорных жывёл не існавала: каты, сабакі, куры былі 
белымі альбо рудымі...

I адзенне ў людзей толькі белае было, з ільну, і думкі 
ў іх заўсёды былі светлыя ды чыстыя. I нічога кепскага 
людзі адно аднаму не рабілі. Можа, таму і называўся 
гэты край — Белая Русь, альбо проста — Беларусь.

Але забрыў неяк у шчаслівую, светлую краіну чар- 
накніжнік — чорны чараўнік. Убачыў ён, як шчыра 
і радасна жывуць тут людзі, як плённа і з душой яны 
працуюць, як весела адпачываць могуць... Убачыў — 
і чорнай зайздрасцю зайшлося злое яго сэрца. Пачаў 
ён гартаць чароўную сваю кнігу, пачаў шукаць там сро- 
дак, каб хоць як сапсаваць тутэйшых жыхароў, атруціць 
іх светлыя душы злосцю, зайздрасцю, лянотай. Доўга 
шукаў чараўнік, нарэшце знайшоў такі сродак. Напісана 
было ў чароўнай кнізе, што калі хоць частка хатніх 
жывёл чорнымі стануць, то і душы іх гаспадароў адразу 
ж пачарнеюць.

Узрадаваўся злы чараўнік, пачаў чараваць: белых 
катоў, сабак і іншых хатніх жывёл у чорных ператва- 
раць. Шмат іх ператварыў, але не змянілася анічога ва- 
кол. Па-ранейшаму людзі смяюцца, па-ранейшаму шчыра 
і разам працуюць... He пачарнелі іх светлыя душы...

Зноў ухапіў чараўнік кнігу, зноў пачаў яе гартаць. 
I даведаўся, што не з тых жывёл пачынаць трэба было, 
што ў першую чаргу трэба было буслоў белых чорнымі 

зрабіць, бо птушкі гэтыя белыя бліжэй за ўсё з душамі 
людскімі судакранаюцца.

Зноў пачаў злы чараўнік чараваць — белых буслоў 
у чорных ператвараць. Амаль палову ператварыў, на 
астатніх злых чараў не хапіла, толькі кончыкі крылаў 
у іх крыху пачарнелі. Але вырашыў чараўнік, што і па- 
ловы буслоў хопіць для ягонай злой задумкі. Сеў ён 
адпачыць, сядзіць, радуецца, вакол сябе пазірае, чакае, 
калі ж здзейсняцца чорныя ягоныя мары.

Але не адбылося нічога з таго, што планаваў злы 
чараўнік. Як толькі ўбачылі буслы чорны свой колер, 
як толькі зразумелі яны, якая бяда людзей праз іх 
чакае, — у тую ж самую ноч адляцелі ўсе яны разам 
у лясны гушчар, абы толькі ад чалавечага жытла па- 
далей, абы толькі хоць чымсьці людзям не нашкодзіць.

Убачыў злы чараўнік, што зноўку па-ягонаму не вый- 
шла — яшчэ больш пачарнеў ад злосці і ад вялікай 
гэтай злосці сканаў. А людзі як жылі дружна і весела, 
так і да нашага часу жывуць на зямлі беларускай.

Праўда, крыху ўсё ж змог злы чараўнік ім наш- 
кодзіць — страчаюцца з таго часу сярод

юдзеі/і, на жаль, і занз- 
драсць, і злосць, і ляно- 
та. Але гэта так, зрэдку.
У асноўным жа людзі 
ранейшымі засталіся: 
шчырымі, добрымі, 
працавітымі. А ўсё 
гэта дзякуючы тым 
чорным буслам!

Ну а самі чорныя 
буслы так да людзей 

і не вярнуліся. Ці, можа, 
вінаватымі сябе лічаць 

у тым, што адбылося, ці, можа, проста чорнай афар- 
боўкі сваёй саромеюцца. А хутчэй за ўсё, баяцца, што 
дзейнічае яшчэ тое злое закляцце. Таму, каб людзям не 
нашкодзіць, і хаваюцца яны да нашага часу...

— Як шмат ты казак ведаеш, Прыпяць! — усклікнуў 
я. — I пра чарапаху, і пра бусла...

— Я нават пра жука казку ведаю! — сказала Пры- 
пяць. — Бо жыве ў маіх дубровах самы вялікі белару- 
скі жук. Жук-алень называецца... Вось пра яго і будзе 
наступная казка!

Адкуль жук-алень узяўся
фф

Есць у паўднёвай частцы Беларусі вельмі цікавы жук.
Вялікі, прыгожы, а на галаве ў жука гэтага — самыя 

сапраўдныя рогі! На самай справе гэта ніякія не рогі, 
а проста моцна развітыя сківіцы, але менавіта праз 
гэтыя рогападобныя сківіцы ён і атрымаў такую незвы- 
чайную назву — жук-алень.

А ці ведаеце вы, чаму ў жука-аленя такі незвычайны 
выгляд? He ведаеце? Тады слухайце казку.

Жыў некалі ў адным лесе алень. I нічым не адрозні- 
ваўся ён ад іншых аленяў, акрамя аднаго: вельмі ўжо 
ён усім зайздросціць любіў.

Прыдуць, да прыкладу, алені на вадапой. He паспее 
рыбіна якая сярод ракі плёснуць, дык адразу ж наш 
алень скардзіцца сябрам пачынае:

— Ну чаму, — уздыхае ён, — не нарадзіўся я рыбі- 
най! Плаваў бы сабе ў рэчцы, ныраў бы ў глыбіню 
колькі пажадаў!

— He выдумляй! — кажуць аленю сябры. — Быць 
аленем не горш, чым нейкай там рыбінай!

— А вось і горш! — стаіць на сваім зайздроснік. — 
Жадаю быць рыбінай — і ўвесь сказ!

He паспее птушка над галовамі аленяў праляцець, як 
адразу ж алень наш услед ёй утаропіцца, з зайздрасцю 
поглядам праводзіць.

— Вось каб у мяне крылы былі... — зноўку пачынае 
ён. — Ды каб я птушкай нарадзіўся! Лётаў бы сабе над 
лесам і гора не ведаў!

Ну а сябры-алені не ведаюць, што і адказаць дзіва- 
ку. Моўчкі ў бакі разыдуцца, нават размаўляць з але- 
нем-зайздроснікам ім не хочацца. Дайшло да таго, што 
ніхто з ім і сябраваць не пажадаў, адзін наш алень па 
лесе ходзіць, сумна яму, зайздросна...

I вось брыдзе аднойчы алень па сцяжынцы лясной 
прыцемкам вечаровым, брыдзе і па штодзённай сваёй 
звычцы ўсім жыхарам лясным зайздросціць: вавёрцы — 
за тое, што па галінках спрытна скача, вожыку — за 
тое, што калючкі на спіне мае, нават крату пазай- 
здросціў — за тое, што той зямлю спрытна капае і пад 
ёй жыць можа...

Ідзе алень, вокам зайздросным ва ўсе бакі пазірае. 
Раптам бачыць: непадалёк ад яго зорка-знічка з неба 
на зямлю ўпала! Ляжыць зорка на зямлі, апошнім свят- 
лом сваім чароўным усё навокал асвятляе. Падбег алень 
да зоркі, глядзіць на яе і дзівіцца. Ніколі ён яшчэ цуду 
такога ў лесе сваім не бачыў. Таму стаіць і зразумець 
не можа: зайздросціць гэтай зорцы ці ўсё ж не зайз- 
дросціць.

А зорка раптам і кажа аленю ціхім голасам:
— Хутка я зусім згасну! Але пакуль не адбылося гэ- 

тага — магу я здзейсніць тры твае самыя запаветныя 

жаданні. Толькі паспяшайся, бо часу ў мяне не так 
і шмат засталося!

Узрадаваўся алень, пачаў думаць, што ж яму такога 
для сябе пажадаць. I, як на злосць, анічога ў галаву не 
лезе! Столькі ўсім зайздросціў, а прыйшоў час — нічога 
выбраць не можа!

Тут вавёрка над галавой па дубе прабегла. Паглядзеў 
на яе алень, узрадаваўся.

— Жадаю, каб я на любое дрэва ўзабрацца мог! — 
аб'яўляе ён. — Асабліва на дуб!

— Добра! — згаджаецца зорка. — Здзейсніцца тваё 
першае жаданне! Другое загадвай!

А тут птушка нейкая над лесам праляцела.
— Хачу, каб крылы ў мяне былі! — закрычаў 

алень. — У небе лётаць жадаю!
— Будуць крылы! — адказвае зорка. — Будзеш у небе 

лётаць! Загадвай хутчэй трэцяе сваё жаданне, бо я вось- 
вось згасну!

Паглядзеў алень на зорку-знічку, а яна і сапраўды 
ўжо гаснуць пачынае. А нашаму аленю зноў анічога 
ў галаву не прыходзіць, 

Трасянуў ён сярдзіта 
вой, зачапіўся рогам за 
галінку.

— Хачу, — га- 
ворыць ён хуцень- 
ка, — каб рогі 
ў мяне на галаве 
засталіся, але каб 
яны мне не пе- 
рашкаджалі ні на 
дрэвы ўзбірацца, 
ні па небе лётаць!

ніводнага жадання!

— Што ж, няхай будзе па-твойму! — прашаптала зніч- 
ка, успыхнула на развітанне ярка-ярка і згасла. Нават 
следу ад яе не засталося.

А алень наш не паспеў нават і вокам мігнуць, як 
адчуў раптам, што пачынае ён неяк мяняцца! Скурчва- 
цца пачынае, у памерах змяншацца... Хвіліна-другая — 
і ператварыўся наш алень у жука. Усе тры жаданні зо- 
рка-знічка добрасумленна выканала: і па дрэвах цяпер 
наш алень добра поўзаць можа, і крылы для палёту 
ў яго з’явіліся. I, галоўнае, рогі свае алень захаваў, 
а з імі і назву сваю ранейшую. Пачаў ён называцца 
жук-алень.

Вось такая казка. А калі сур’ёзна, дык жук-алень 
занесены ў Чырвоную кнігу і ўсяляк ахоўваецца. He 
забывайце пра гэта, а калі стрэнеце дзе-небудзь — не 
чапайце! Няхай жыве і прыроду нашу беларускую сабой 
упрыгожвае!

— Забалбаталася я тут з вамі, — спахапілася раптам 
Прыпяць. — Ісці мне трэба, дакладней, цячы сабе далей...

— Дзякуй за казкі, спадарыня Прыпяць, і прыемна 
было з табой паразмаўляць! — сказаў я на развітанне 
Прыпяці.

I яна пацякла далей.
— I нам час развітвацца! — заплёскалі хвалямі Сож 

і Бярэзіна. — Спадзяваемся, і нашы казкі спадабаліся 
тваім чытачам!

— Ну, вядома ж, спадабаліся! — усклікнуў я. — А можа, 
напрыканцы яшчэ якую казку для чытачоў маіх раска- 
жаце? Разам...

Перазірнуліся прытокі...
— А чаму б і не! — сказаў Сож.
— А давай якую небудзь жартоўную! — прапанавала 

Бярэзіна.

— Ёсць у мяне такая казка, — адазваўся Сож. — На- 
зываецца «Хто як зімуе».

— Што ж у ёй такога жартоўнага? — спытаўся я не- 
даверліва.

— Ды ты паслухай спачатку! — засмяяўся Сож.
I пачаў расказваць казку... Дакладней, небыліцу... А яшчэ 

дакладней — казку-небыліцу...

Хто як зімуе

Моцна спіць зімой вавёрка — у яе пад снегам нор- 
ка. А ў бярлозе, у бары, смокча лапу лось стары.

I казуля не ўтрывала і таксама прыдрамала ў нары, 
у гушчары, да вясновае пары. Спіць яна і бачыць сны 
аж да самай да вясны.

Зайцы ў вырай адляцелі, заставацца не схацелі, бо 
зімою халады, недалёка да бяды. А яшчэ, скажу вам 
шчыра, і ваўкі зляцелі ў вырай, а за імі да пары адля- 
целі і зубры. Замест іх павесяліцца прыляцяць да нас 
лісіцы, каб у нас зазімаваць, падзяўбаць-пачаставаць 
ягадак рабіны ды яшчэ каліны.

А бабёр па верхавінках спрытна скача па галінках. 
На сасне ў яго дупло — там утульнае жытло. Там арэхі 
пра запас, а запас зімой — якраз! Усю восень праца- 
ваў — шмат арэхаў назбіраў. I грыбы бабёр шукаў, на 
галінкі іх чапляў, так што зараз у бабра — процьма 
ўсякага дабра!

Ну а вожык у бары спіць дзянёчак у нары. А пра- 
чнецца на змярканні — і бяжыць на паляванне.

А барсук, браткі мае, на зіму гняздзечка ўе! Там выво- 
дзіць дзіцянятак, маладых барсучанятак. А каб зімку пе-

ражыць — любіць шышкі церушыць. Трушчыць адмыслова, 
майстра — адно слова! Ну а з шышачак насенне — вельмі 
добрае рашэнне — ён прыносіць дзіцяняткам, маладым 
барсучаняткам. Корміць іх, засцерагае, цёмнай ноччу са- 
гравае, каб яны хутчэй раслі, каб здаровымі былі.

Вось мядзведзю незадача — ён па гурбах так і ска- 
ча! I баіцца, і дрыжыць — небараку цяжка жыць! Ён 
не мае абароны ад сарокі ды вароны. А сарокі кіпці 
точаць — спаляваць мядзведзя хочуць! А вароны зубы 
шчэраць — хочуць бедным адвячэраць! Вось такія вось 
суседзі злыя ў нашага мядзведзя!

Сам жа ён грызе кару ў гэту цяжкую пару. Можна 
ўбачыць па слядах — як ён бегаў па садах, як скакаў 
туды-сюды, як заблытваў ён сляды, каб у снезе дзень 
ляжаць ды ад страху зноў дрыжаць...

А цяпер, сябры, увага!
Можа, будзе ў вас заўвага?
Можа, штосьці я змяніў, можа, дзесьці я зманіў?

Вы ж памылкі пашукайце, дзе што трэба — памяняй- 
це, каб звяры не бедавалі, а як трэба зімавалі.

Пастарайцеся, сябры, — дзякуй скажуць вам звяры!

Скончыў Сож сваю казку-небыліцу, і нейкі час усе мы 
маўчалі.

— Ну як? — спытаўся нарэшце ў мяне Сож. — Зразу- 
меў цяпер, чаму казка жартоўная?

— Цяпер зразумеў, — сказаў я. — А вось чытачы ці 
зразумеюць?

— Абавязкова зразумеюць! — сказала Бярэзіна. — 
I адшукаюць памылкі ў казцы...

— I выправяць іх! — дадаў Сож. — А нам і сапраўды 
час развітвацца...

— Ну, час дык час... — уздыхнуў я. — Заходзьце, 
дакладней, прыплывайце яшчэ калі-небудзь!

I Сож з Бярэзінай, паабяцаўшы мне яшчэ наведац- 
ца, пацяклі па сваіх рачных справах, а мы з дзядулем 
Дняпром нейкі час моўчкі ўслед ім глядзелі...

— Якія цікавыя казкі ведаюць твае прытокі! — сказаў 
я Дняпру. — I пра самых розных жывёл!

— Эх! — уздыхнуў раптам дзядуля Дняпро. — А колькі 
жывёл назаўсёды знікла з нашых берагоў! I зніклі яны 
выключна па вашай віне! Вадзіліся калісьці ў лясах маіх 
дзікі бык — тур, і дзікі конь - тарпан. I дзе яны цяпер?

Адчуваючы сябе даволі няёмка, я нават не ведаў, што 
і адказаць майму субяседніку.

— Але ж зубра мы паспелі ўратаваць! — успомніў я. — 
I нават рассяляем яго наноўку па беларускіх лясах! Вось 
ужо і на тваіх прытоках, Бярэзіне ды Прыпяці, зубрыныя 
статкі зноў пасвяцца...

— Пасвяцца, — згадзіўся са мной дзядуля Дняпро. — 
I дзякуй вам за гэта! А зараз раскажы нам з чытачамі 
што-небудзь пра зуброў. He казку, а сваё, навуковае...

Што мы ведаем пра зубра...

Калісьці дрымучыя векавыя лясы ахоплівалі 
амаль усю паўночную і цэнтральную частку Еўропы. 
I зуброў у той далёкі час было шмат па ўсёй Еўро- 
пе, ды і на тэрыторыі нашай краіны таксама ва- 
дзілася іх нямала...

Але час ішоў — лясы высякалі, зуброў забівалі 
дзеля смачнага мяса і трывалай тоўстай скуры, якая 
высока цанілася ў гарбарнай вытворчасці. Здарыла- 
ся так, што зубры засталіся толькі ў Белавежскай 
пушчы, гэтым невялікім апошнім кавалачку калісьці 
неабсяжных еўрапейскіх лясоў.

I тады апошніх зуброў пачалі ахоўваць. Праўда, 
ахоўвалі іх толькі дзеля таго, каб спачатку каралі 
Рэчы Паспалітай, а затым і рускія цары маглі тут на 
іх паляваць. Тым не менш аж да пачатку XX ста- 
годдзя зуброў у пушчы заставалася яшчэ шмат.

А потым была Першая сусветная вайна, якая 
вогненным смерчам прайшла праз пушчу. Затым 
рэвалюцыя і Грамадзянская вайна... Так здарылася, 
што ў 20-я гады XX стагоддзя ў пушчы быў забіты 
апошні дзікі зубр. Здавалася 6, віду гэтаму накана- 
вана лёсам канчаткова знікнуць, як здарылася раней 
з дзікім быком турам і дзікім канём тарпанам. Але 
гэтага не адбылося.

У заапарках розных краін заставалася яшчэ не- 
калькі дзясяткаў зуброў. I вось з гэтай невялі- 
кай «жменькі» і пачалося паступовае адраджэнне 
зубровых статкаў.

Зараз пагроза знікнення для гэтай жывёлы за- 
сталася ў мінулым. Акрамя Беларусі зубры жывуць 
у лясах Польшчы, Расіі, Літвы і іншых краін. Але 
больш за ўсё іх па-ранейшаму ў Белавежскай пушчы 
як на беларускай, так і на польскай яе частках.

Зубр — самая вялікая жывёла нашай краіны. Сам- 
цы дасягаюць амаль двух метраў вышыні ў карку, 
вага такіх волатаў больш за тону. Зубрыхі значна 
меншыя па памерах, але і іх вага можа даходзіць 
да 700 кілаграмаў.

Зубры жывуць статкамі. Зімой статкі вялікія, у не- 
калькі дзясяткаў галоў, вясной яны распадаюцца на 
больш дробныя групы. Самкі нараджаюць толькі адно 
зубраня, прычым нават не кожны год. Растуць зубры 
павольна, але затое жывуць доўга — 30-40 гадоў.

Зубр — жывёла раслінаедная. Летам есць траву 
і лісце, зімой — кару дрэў, маладыя парасткі 
і пупышкі. Але гэтага мала, і таму людзі арганізуюць 
у зімовы час для зуброў падкормку.

Ворагаў у прыродзе ў зуброў няма, акрамя бра- 
каньераў. Толькі ваўкі зрэдку асмельваюцца напа- 
даць зграяй на маладняк, які адбіўся ад статка. Але 
пры гэтым яны вельмі рызыкуюць. Справа ў тым, 
што зубр толькі на першы погляд няўклюдны і па- 
вольны. Цяжка паверыць, але гэтая грамадзіна можа 
вельмі хутка перамяшчацца паміж дрэў і пераскок- 
ваць агароджу вышынёй больш за два метры. Таму 
падыходзіць блізка да зуброў, асабліва да зубрых 
з зубранятамі, дражніць іх — ні ў якім разе нельга!

Ну а здалёк зубры дазваляюць на сябе любавац- 
ца. Яны нібыта разумеюць, што гэта дзеля іх людзі 
з усёй Беларусі (і не толькі Беларусі) едуць у Бе- 
лавежскую пушчу.

— Добра расказаў, дзякуй! — плёснуў хвалямі дзя- 
дуля Дняпро. — А за гэта я казку раскажу.

— Пра зубра? — запытаўся я.
— Ну, вядома ж, пра зубра! Дакладней, пра тое, 

чаму ў зубра горб на спіне маецца...

Чаму ў зубра горб на спіне
Ці ведаеце вы, дзеці, чаму ў асілка Зубра, цара 

звяроў беларускіх, горб на спіне? He ведаеце? Тады 
слухайце казку.

Даўно гэта было. Так даўно, што дакладна нават 
і сказаць немагчыма. Толькі жыў у той далёкі час 
у дрымучай пушчы Белавежскай Зубр. Вялізны ён быў, 
магутны, сапраўдны цар звяроў. Усе лясныя жыхары 
Зубра паважалі, нават ваўкі ды мядзведзі бокам яго 
заўжды абыходзілі. Вось і звыкся паступова Зубр з тым, 
што ўсё жывое ў пушчы шлях яму саступаць павінна...

Заганарыўся тут Зубр ад сілы сваёй велічэзнай, і да 
таго справа дайшла, што нават ад дрэў лясных пачаў 
ён патрабаваць, каб яны на шляху ягоным страчацца 
не маглі. I нічога не зробіш — прыходзілася дрэўцам 
карані свае з зямлі таропка выцягваць, дарогу асілку 
саступаць. А не паспее якое-небудзь дрэўца гэта зрабіць, 
ледзь прамарудзіць — узраве злосна Зубр, нахіліць да 
долу вострыя свае рогі і ра-а-аз! Альбо зламае дрэўца, 
альбо наогул з каранямі небараку набок выверне...

Шмат такім чынам Зубр дрэў лясных папсаваў, але вось 
аднойчы сустрэўся на ягоным шляху Дуб. Вялізны, магут- 
ны, стаіць і вершалінай сваёй у самае неба ўпіраецца.

Але адвык наш Зубр у неба галаву задзіраць, ён 
больш у зямлю глядзеў. Вось і зараз — убачыў ён тое 
толькі, што яшчэ адно дрэва на шляху ягоным стала, да- 
рогу саступаць ніяк не жадае.

Засоп раз’юшана Зубр, рогі свае магутныя да самага 
долу схіліў, пярэднім капытом зямлю рыць пачаў.

— Ты чаму гэта, — пытаецца ён у Дуба, — на шляху 
маім стаяць асмельваешся?! Зараз жа ўбок адыдзі, 
саступі мне дарогу!

А Дуб яму адказвае:

— He магу я гэтага зрабіць, калі 6 нават і жадаў. 
Бо карані мае вельмі ўжо глыбока ў зямлю ўраслі, не 
выдраць мне іх адтуль аніяк. Ды і хто ты такі, каб 
я табе шлях саступаў?

— Хто я такі?! — разгневана рыкнуў Зубр. — Ды 
я — Зубр, цар звяроў лясных! Усе ў пушчы нашай 
дарогу мне саступаць павінны!

— Усе, ды не ўсе! — адказвае яму Дуб. — Бо калі ты 
цар звяроў, дык я, Дуб, царом усіх дрэў лічуся! I ты мяне 
не пераможаш!

— Ну гэта мы паглядзім! — яшчэ мацней зароў Зубр.
Нахіліў ён яшчэ ніжэй калматую сваю галаву ды як 

кінецца да Дуба, як трэснецца ў яго лбом з усяе сілы...
А што далей адбылося, пра тое вы і самі, пава- 

жаныя чытачы, напэўна, ужо змаглі здагадацца. Нават 
не варухнуўся магутны Дуб, ані лісточка адзінага з яго 
на зямлю не зляцела, нібыта і не заўважыў ён скры- 
шальнага ўдару. А вось небарака Зубр ад сутыкнення 
з царом дрэў горб сабе на спіне набіў. Так і застаўся 
ў яго гэты горб на ўсё жыццё. Уяўляеце?!



Ды і ўсе ягоныя нашчадкі з таго часу на спіне такія 
ж самыя гарбы насіць павінны. Як напамін пра тое, 
што калісьці іх прашчура, цара звяроў белавежскіх, Дуб, 
цар дрэў лясных, перамог.

— А многія са звяроў і птушак, якія яшчэ страчаю- 
цца ў беларускай прыродзе, вельмі рэдкімі сталі! — 
скончыўшы казку, усё ніяк не мог супакоіцца дзядуля 
Дняпро. — I пра што толькі вы, людзі, думалі, калі іх 
знішчалі?! Спачатку знішчаеце — а потым, спахапіўшы- 
ся, ахоўваць пачынаеце, у Чырвоную кнігу заносіце! 
Вось узяць, да прыкладу, пугача, самую вялікую нашу 
саву...

— Драпежнік ён, шмат птушак розных знішчае... — 
паспрабаваў я заступіцца за людзей...

Але дзядуля Дняпро гэтага майго доваду не прыняў, 
сярдзіта плёснуў хваляй.

— I драпежнікі ў прыродзе патрэбны! — строга сказаў 
ён мне. — Хіба ж пугач вінаваты, што ён драпежнік! 
А вы яго знішчалі без усялякага жалю.

— Але ж зараз мы яго ахоўваем! — працягваў засту- 
пацца я за людзей. — Як і ўсіх іншых драпежных пту- 
шак. Дарэчы, а ці ёсць у цябе казка пра пугача?

— У мяне ўсё ёсць! — буркнуў Дняпро, але ўжо ла- 
годней. — Расказаць?

— Раскажы! — узрадаваўся я таму, што дзядуля Дняпро 
на людзей больш не сярдуе.

I дзядуля Дняпро пачаў расказваць казку.



Як у Беларусі пугач з’явіўся
Усе вы, дзеці, ведаеце соў, начных драпежных птушак. 

А ці ведаеце вы, што не ўсе совы аднолькавыя. Ёсць 
маленькія, памерам са шпака, а ёсць і больш буйныя. 
I нават вельмі буйныя сярод іх сустракаюцца...

А самая вялікая беларуская сава — пугач.
Пугач — сапраўдны начны разбойнік. Калі па лесе 

ноччу лётае — хапае ўсіх без разбору: ад дробнай мыш- 
кі да зайца альбо глушца. Нават вожыку з усімі сваімі 
калючкамі не заўсёды ўдаецца выратавацца ад вострых 
кіпцяў пугача. А назву сваю — «пугач» — вялізная сава 
гэта атрымала за тое, што сваім злавесным крыкам-ву- 
ханнем не аднаго чалавека ў прыцемках да паўсмерці 
перапужала...

А хочаце паслухаць казку пра тое, як і адкуль ён 
у нас з’явіўся, пугач гэты?

Хочаце? Тады слухайце!
Жыў у далёкія старажытныя часы на зямлі нашай 

беларускай адзін кепскі чалавек. Мала таго што быў ён 
вельмі злым, сквапным, зайздросным. Быў ён да ўся- 
го іншага яшчэ і ведзьмаком! Ператвараўся па начах 
у вялізную птушку і ў такім вось птушыным абліччы 
ў небе начным лётаў.

Як ён гэта рабіў — ніхто не ведаў, але кожную ноч, 
роўна ў поўнач, адчынялася адзінае акенца змрочнай 
ягонай хаціны, што на самым ускрайку вёскі стаяла, 
і з акенца таго вялізная птушка вылятала.

Лётаў па начах вядзьмак не проста так — вышукваў 
ён людзей, якія па той ці іншай прычыне ў дарозе 
да ночы затрымаліся. Як толькі ўбачыць вядзьмак та- 
кога небараку — адразу ж вакол яго кружыць пачы- 
нае, дзюбай злавесна над галавой ягонай шчоўкае...

— Аддавай грошы! — крычыць страшным голасам: — 
Аддавай грошы!

I не адстане да таго часу, пакуль чалавек той усё, што 
меў, яму не аддаваў, толькі б жывым застацца! А вядзьмак 
схопіць хуценька здабычу кіпцістымі сваімі лапамі, заву- 
хае задаволена і хутчэй дадому спяшаецца. Схавае грошы 
і зноўку ў акенца вылятае чарговую ахвяру шукаць...

Вось так і жыў вядзьмак, прыпяваючы, аніякага 
гора не ведаючы. Працаваць — не працаваў, а з гра- 
шыма заўжды знаўся. I дзіўна: усе ў вёсцы ведалі, 
чым іхні сусед па начах займаецца, ведалі і маўчалі. 
Бо вельмі ўжо баяліся ўсе ведзьмака таго...

Але лопнула ў людзей цярпенне. Сабралася некалькі 
маладых дзецюкоў, падпільнавалі яны момант, калі 
вядзьмак у чарговы раз з хаціны сваёй птушкай выле- 
цеў, а затым узялі ды і падпалілі ягоную хаціну з усіх 
чатырох бакоў адразу!

Высока шуганула ў цёмнае неба полымя, ярка хаці- 
на запылала, толькі вядзьмак таго не бачыць, не ве- 
дае. Як ніколі яму ў гэтую ноч пашчасціла — патрапіў 
ведзьмаку-пярэваратню багаты купец, шмат золата ў яго 
з сабой было. Усё аддаў купец рабаўніку, толькі 6 
жывым застацца.

Ляціць вядзьмак дахаты, ад радасці вухае, цяжкі 
кашэль з золатам ледзь не па самай зямлі валачэ. 
Падлятае, глядзіць — а ад хаціны ягонай адны толькі 
галавешкі засталіся, ды і тыя ўжо амаль дагарэлі...

Закрычаў ад жаху вядзьмак, кашэль з золатам з кіп- 
цяў выпусціў. Зразумеў ён, што ніколі ўжо ў чалаве- 
чае сваё аблічча вярнуцца не зможа, што давядзецца 
яму цяпер у птушыным гэтым выглядзе астатняе жыццё 
дажываць.

Так яно і атрымалася. Застаўся вядзьмак птушкай 
назаўсёды. Так і жыве. Удзень у гушчары ад сораму 

108



хаваецца, а ноччу па лесе лётае, звяроў ды птушак 
на спажыву сабе ловіць. А яшчэ калі-нікалі па ста- 
рой сваёй звычцы людзей пужае. Размаўляць, праўда, 
ён даўно ўжо развучыўся, вухае толькі ды дзюбай ад 
злосці шчоўкае.

Такая вось казка атрымалася. Ну а ў сапраўднасці пу- 
гач, хоць ён, безумоўна, і шкодзіць прыродзе, узяты пад 
абарону і нават у Чырвоную кнігу занесены. Бо вель- 
мі рэдкім ён у нас, у Беларусі, стаў, у многіх месцах 
дык і зусім знік. Таму і трэба гэтую драпежную птушку 
ўсяляк берагчы і ахоўваць — каб не знікла канчаткова 
з нашай фаўны...

Вось так, у абарону пугача, скончыў дзядуля Дняпро 
чарговую сваю казку. А потым мы з ім далей гутарыць 
пачалі.

— А ўсё ж згадзіся, дзядуля Дняпро, — зноў выступіў 
я ў абарону людзей, — што людзі не толькі знішчаюць! 
Шмат новых відаў яны рассялілі ў нашай беларускай 
прыродзе! Амерыканскую норку, да прыкладу, якая...

— Якая выцесніла з гэтай самай прыроды нашу «карэн- 
ную жыхарку» норку еўрапейскую! — з насмешкай скончыў 
мой сказ дзядуля Дняпро. — I што ж у гэтым добрага? 
А карась серабрысты, якога людзі ажно з Далёкага Усходу 
сюды завезлі, што ён зрабіў?

He ведаючы адказу, я толькі моўчкі паціснуў плячамі. 
А сапраўды, што ж такога кепскага мог зрабіць гэты 
серабрысты карась?

— Узяў ды істотна пацясніў з нашых вадаёмаў залацістага 
карася, які там спрадвеку вадзіўся! — абвінаваўчым тонам 
адказаў дзядуля Дняпро на сваё ж пытанне. — Гэта што, 
таксама добра?!

Я толькі вінавата прамаўчаў. Што ж, у гэтым дзядуля 
Дняпро, на жаль, меў рацыю, бо мы часта спрабавалі 

акліматызаваць на Беларусі новыя віды жывёл, не за- 
думваючыся пра наступствы...

А цяпер прыйшоў нам час развітацца з дзядулем 
Дняпром, бо шмат неадкладных спраў маецца ў гэтай 
магутнай ракі. I ўсе гэтыя справы толыкі на карысць 
чалавека накіраваныя...

Але развітваемся мы з ім толькі на старонках гэтай 
кнігі. У жыцці ж дзядуля Дняпро заўсёды з намі заста- 
нецца, і кожны з вас зможа лёгка з ім сустрэцца.

Як? Ды вельмі проста! Прыехаць улетку з бацькамі на 
маляўнічыя берагі Дняпра ці аднаго з прытокаў... Альбо 
нават схадзіць туды пехатой, калі ваш горад ці вёска 
недалёка размешчаны.

Перадайце тады дзядулю Дняпру альбо ягоным пры- 
токам ад мяне шчырае прывітанне! Як напамін пра гэту 
кнігу і пра той шчаслівы час, калі мы з імі разам для 
вас яе складалі...

